بوُ دا بير ناغيلدي...
خانعلي كريملي

خانعلي كريملي
بوُ دا بير ناغيٌلدي...

(شعرلر، دوٍشوٍنجه‌لر)

«بوُ دا بير ناغيٌلدي...» فيلوْلوْگييا علملري ناميزه‌دي، شاعير خانعلي كريملي‌نين «آي ايشيغيندا»، «آنامدان مكتوُبلار» كيتابلاريندان سوْنرا اوْخوُجولارلا نوًوبتي گوًروٍشوٍدوٍر. كيتابدا موٍلّيفين سوْن ايللرده قلمه آلديٌغيٌ موٍختليف موًوضوُعلو شعرلري توْپلانميشدير. 

اينانيريق كي، كيتاب گئنيش اوْخوجو كوٍتله‌سي طرفيندن رغبتله قارشيلاشاجاقدير. 
اوًن سوًز يئرينه 

عزيز اوْخوجو، «بوُ دا بير ناغيٌلدي...» كيتابيم سنينله اوٍچوٍنجو گوًروٍشوٍمدور. بوُ كيتابا اوًن سوًز يازماق ايسته‌ين قلمداشلاريم اوْلسا دا، راضي اوْلماديم. سيرّ دئييل كي، كيتابلارا، خوٍصوصيله ده، شعر كيتابلارينا يازيلان اوًن سوًزلرين چوْخو توْي گوٍنوٍ بَي‌له گلينين ساغليغينا دئييلن توْستلار كيميدير. بوُ توْستلارين دا عوًمرو اوٍچ ـ بئش ساعاتليق توْيلارين عوًمروٍ قده‌ردير... 

ايسته‌ديم كي، ايكينجي كيتابيمدا اوْلدوُغو كيمي، اوٍچوٍنجو كيتابيمدا دا سنينله تك‌به‌تك ـ اوٍز ـ اوٍزه، گوًز ـ گوًزه قاليم. سن مني واسيطه‌سيز تانيياسان، دوُياسان، ياخشيما ـ ياخشي، پيسيمه ـ پيس دئيه‌سن. 
1998 ـ ينجي ايلده ايكينجي «آي ايشيغيندا» آدلي بيرينجي كيتابيم ايشيق اوٍزوٍ گوًره‌نده عيناديم يئره، گوًيه سيغمادي. 

2001 ـ  ينجي ايلده ايكينجي كيتابيم ـ «آنامدان مكتوُب» نشر اوْلوناندا قانادلاري يانميش ملَك كيمي گوًيلردن يئره ائنديم. 
اوٍچوٍنجو كيتابيمي چاپا حاضيرلاياندا اوًز ـ اوًزومدن سوْروشدوم: 

ـ من نييه شعر يازميرام؟!..

چوْخ دوٍشوٌنندن سوْنرا يقين ائتديم كي، اوْنا گوًره شعر يازيرام كي، شعرين نه اوْلدوغونو بيلميرم...

... من بوُ كيتابيملا دا سنين قارشيندا اينكيرله مينكير آدلي ملكه‌لر اوًنوٍنده سوْرغوُسوالا چكيلن، جيسميندن آيريلميش روُح كيمي‌يَم ـ ثوابيملا، گوٍناهيملا بيرگه... 

شعر گرك...

شعر گرك حاقدان گله، 

زوْرلا شعر يازماق اوْلماز. 

حاقدان گلن بير سوًزوٍن ده 

ميزانيني پوْزماق اوْلماز. 

گرك حاقدا دوٍز اوْلاسان، 

حاقّ دا سنه سوًز گوًندَره. 

اوٍريينه ايلهام اوْدو، 
اوْجاغينا كوًز گوًندَره. 

نه واخت كي، قلب خيلتلي اوْلور، 

سوًز ده قاچاق دوٍشور سندن. 

تميزله‌نيب دوُرولدوقجان

تر ـ تر سوًزلر چيرتير دن ـ دن. 

اوْدور سني سندن سوْنرا 

آغلادان دا، گوٍلدوٍرن ده. 

سني مين ايل ياشادان دا،

سني واقتسيز اوًلدوٍرن ده...

زامان منه 

نه وئريبدي...

اوْنو زامان دوْغموشدو 

اوْ، دوٍنيايا گلنده 

تكجه اوًزوٌ آغلادي. 

دوٍنيادان گئدنده‌سه

جاهان قارا باغلادي. 

اوْ، بير تانري ائلچيسي، 

اوْ، بير گوًي آدامي‌ايدي. 

هاوا كيمي، سو كيمي، 

هله ياشامالي‌ايدي.

اوْ، اينسان آزادليغي، 

صوٍلحوٍن اليفباسي‌ايدي. 

اوْ، بير ميلّتين دئييل 

بشرين دوٍحاسي‌ايدي. 

اوْنو زامان دوْغموشدو، 

اوْ ياشاتدي زاماني. 

عاغلي‌ايلا، ذكاسي‌ايلا 

فيرلاديردي جاهاني. 

اوْنون بير چاغريشييلا 

ميلّت سفربر ايدي. 

بوُ توْرپاغين هر اوْغلو 

يئنيلمز اوًندر ايدي. 

اوْ، علي باش كوْماندان، 

هم ده بير عسگر ايدي. 

سيياست مئيدانيندا 

آلينماز سنگر ايدي. 

اوْ، دوًنمز ايراده‌لي،

پوْلاد اوٍركلي اينسان!..

سن، ائي اوْنا قنيم كس، 

سن ده دوٍشوٍن،سن ده قان!..

اوْ، صاحيبي زامانميش 

سن دئمه، بيلمه‌ديك بيز. 

ايندي اوْنون يوْخلوغون

اوْووُدانمير قلبيميز. 
حئيدر كيمي بير دوٍها 

يئتيريبديرسه بوُ خالق. 

بوُ خالقا اوًلوٍم يوْخدور، 

ابدي ياشاياجاق. 

تانيت منه 

ايچيم دردلر قبريستاني،

چوًلوٍم روُحلار عالميدير. 

ايچيم، چوًلوٍم بير آتشگاه،

سانكي قييامت دمي‌دير. 

دفن ائتديييم دردلر بير ـ بير 

باش قالديرير گوْرگاهيندان.

قوُلاق توُتور يئر ده، گوًي ده

سرگردان روُحلار آهيندان. 

چوًلوٍمدن باش آچانميرام، 

ايچيمدن ده قاچانميرام. 

نه سيردير كي، ائي يارادان، 

بوُ آتشگاهدا يانميرام ؟!

يوْلوُم حاتيت يوْلودورسا، 

موُسئيي ـ كلاميم هاني ؟!

منه سينه دفتر ائتدين 

لوًوحي ـ قلمله «قوُران»ي. 

ايچيمه ده، چوًلوٍمه ده 

سن آگاهسان، آگاهداريم!

سندن اوًزگه كيميم وار كي، 

سنسن منيم قيبله‌داريم. 

تانيت منه منده مني، 

آدم آدلي ايلك آيه‌ني. 

بلكه اوْندا درك ائله‌ييم

اوًزوٍم‌تك بير موًعجوزه‌ني. 

اوًز ديليمسن

سن ائي منيم اوْغوز ديليم!

ايلكين مايام ـ آغوُز ديليم!

تاريخلرين سدلريني 

  يارا ـ يارا تاريخله‌شن

      آلني‌آچيق؛ آغوٍز ديليم!

سن منيم داش يادداشيمسان ـ 

                داش ديليمسن.

دوًيوٍشده ساواش ديليمسن. 

خوْش آنيٌمدا، دار چاغيمدا

آرخاداش، قارداش ديليمسن. 

ننه‌مين نوُر اَللري‌ايله 

ايلمه ـ ايلمه ايلمه‌له‌‌نن، 

بير بوُتانين ياخاسيندا 

ناخيش ـ ناخيش دوٍيمه‌له‌نن

                         آل ديليمسن. 

فوٍضولينين كدرينده 
آرازيمين قدرينده، 

بهروُزومون اَثرينده...

اوٍره‌يه خال ـ خال ديليمسن. 

سن ائي قوْپوز ديليم، 

سن ائي ساز ديليم، 

شيرينلي آواز ديليم، 

پاييز شوُموم، 

          ياز ديليم...

ساوالان، قوْشقار داغي‌تك

كوٍرسوٍلرده سوًز ديليمسن 

اوْد يوُردومون اوْد رنگيسن ـ 

                     كوًز ديليمسن. 

منيم ديليم!

تاريخ بوْيو وطنيمه 

شريكله‌شن تاپيلسا دا، 

سن اَزلدن وطن كيمي شريكسيزسن ـ 

اوًز ديليمسن!..

اوًز ديليمسن!..

زامان و من 
زامان دَييرمان داشيدي، 

من ده بوُغدا دَنه‌سييم. 

ها قاچسام دا بوُ قوْوغادان، 

بير گوٍن اوُنا دوًنه‌سييم. 

قوْوغاسيندان قاچانميرام، 

قاپيسين دا آچانميرام، 

من كي، حاقّ ـ حئساب دانميرام...

آخير ديله گله‌سييم. 

زامان منه نه وئريبدي؟..

من زامانا نه وئرميشم؟..

كيمين كيمده حئسابي وار؟..

بير گوٍن ووُروب بوًله‌سييم. 

قانوُن ـ قايدا ايله گرك 

حئسابيميز تاراز گله. 

حئساب ـ كيتاب گئده ـ گئده 

بير گوٍن دوٍشوٍب اوًله‌سييم. 

من زامانين سوُالييام 
من زامانين سوُالييام، 

جاوابيم سيرّي ـ خدادير. 

هر بير سوًزوٍم، هر بير ميصرام

تانريدان گلن نيدادير. 

مين ايللردير يوْل گليرم

بير جاوابين هاواسي‌ايله. 

زامان مني چوْخ اوْووُدوب، 

گاه دوٍيوٍنوٍ، گاه ياسي‌ايله.
اوْ منيم تك سوُال‌ايلا

اوًزوٍن ساليب بيتمز ايشه. 

بيلمير كي، من گليشيمله 

نه وئرميشم بوُ گرديشه. 

هاردا ثواب آختارميشام، 

اوْردا گوٍناها باتميشام. 

هاردا گوٍناهدان قاچميشام، 

اوْردا ثوابا چاتميشام. 

من هم زامان، هم ده منم، 

زامان آدييلا گلمه‌يم. 

گوًيله يئرين آراسيندا

ائلچي صيفتلي ايلمه‌يم. 

مين بير درده درمان اوْلان، 

زَهَري ايچيمده بالام. 

آدمدن ايسرافيله‌دك 

هم جاوابام، هم سوُالام. 

واخت وار ايكن 

(ايستيقلال شاعيري سوًهراب طاهيره)
اوٍره‌ييمين آغريسينا 

           آييليرام بوُ گئجه. 

كيمسه دوُيماسين دئيه 

بوُ آغرينين عذابيني 

ياشاييرام گيزليجه. 
پنجره‌دن بوْيلانيرام، 

         ياتيب شهره،

                ياتيب كوٍچه. 

هرده‌ن قوُلاغيم چالير 

        آغريدان اوُلايان، 

                صاحيبسيز ايتلرين سسيني، 

بير ده يارپاقلاري توكوٍلموٍش 

        قوْجا، چيلپاق چينارين  

              اوٍشوٍين نفسيني.

پيشيك يئريشييله 

      كئچيرم ايش اوْتاغيما، 

               آچيرام سوٍفره واراقلاري

آغير قوْناغيما. 

سوٍزگوٍن شام ايشيغيندا 

              قاليريق باش باشا، 

                     گوًز ـ گوًزه

ايشيق ايشيغي دوًين‌جن

دئيير: 

سني تك قوْيماديم بوُ گوٍنه‌جن، 

سني تك ده قوْيمارام من اوًله‌نه‌جن. 

دئيير: 

من اوْلماسايديم، ياتميشدين ـ 

دوٍنيادان خبرسيز، 

دوٍنيا سندن خبرسيز. 

بيلمه‌يه‌جكدين 

اوًلن كيمدي، قالان كيم، 

وطنينين، ميلّتينين 

قيسمتيني چالان كيم. 

شاعير دردلر سارغيسيدير، 

شاعير ميلّت آغريسيدير. 

سن ده آغري اوْلماليسان ـ 

منيم كيمي. 

اوٍره‌كلره دوْلماليسان ـ 

منيم كيمي. 

آغري اوْلوب 

اوْيات ياتميش غئيرتيني!..

اوْيات ياتميش ميلّتيني!..

قلم گليب يئر اوٍزوٍنه 
آدم اوْغلون آدم ائده 
گلمه‌ييب كي، 

اوُجوز تعريف، شوًهرت اوُما، 

اَنعام گوٍده. 

پاپاغيني قوْي قاباغا 

ياخشي ـ ياخشي 

دوٍشوٍن بير آز، 

يالان، يالاق يازانلاردا

غئيرت اوْلماز. 

... هاني ائله بير ميلّت كي، 

سيزين كيمي 

وطنينده وطنسيزدي!..

هاني ائله بير ميلّت كي؟!... 

شهيدي ده قبر ائوينده كفنسيزدي؟!..

هاني ائله بير ميلّت كي؟!...
دده ـ بابا دوٍشمنينه 
ياديرغايا ياواش ـ ياواش،

اوًز ايچينده دوٍشمن گزه، 

اوًزوٍن دوٍشمن ائده قارداش؟!..

هاني ائله بير ميلّت كي، 

هر عصرده توْرپاغينين ياريسي گئده، 

عوضينده هالاي قوُروب 

شنليك ائده، 

ياللي گئده؟!..

هاني ائله بير ميلّت كي؟!..

اوْ ميلّت كي، آغريسيني دوُيا بيلير، 

اوْ ميلّت كي، 

دار آياقدا آغريسيني 

قاني ايله يوُيا بيلير، 

اوْ ميلّتين شاعيري ده، 

عسگري ده اوْلماق دا خوْش، 

اوْ ميلّتين اوًلوٍم ـ ديريم ساواشيندا 

كيشي كيمي اوًلمك ده خوْش!

بير گوٍن حاقّين درگاهيندا 

محشر گوٍنوٍ باشلاياجاق. 

آغري اوْلوب ميلّتيني 

آييلتمايان شاعيرلري

يئر ده، گوًي ده داشلاياجاق. 

سوْراجاقلار: 

سنه قلم گوًندرميشيك

ميلّتينين دردلريني يازماق اوٍچوٍن
سنه قلم گوًندرميشيك

اوْ دردلرين چاره‌سيني يوْزماق اوٍچوٍن 

اللي كيتاب سوًز يازميسان...

اوًز ويجدانين، اوًز آللاهين، 

دئه ـ 

هانسيني دوٍز يازميسان؟!..

اوْنونچوٍن ده 
واخت وار ايكن سن ده آغري اوْلماليسان، شاعير قارداش، 

اوًزوٍن بوْيدا. 

اوٍركلره دوْلماليسان سوًزوٍن بوْيدا. 

آغري اوْلوب 

اوْيات ياتميش ميلّتيني، 

اوْيات ياتميش غئيرتيني ـ 

زامانينين حئيرَتيني...

خيياباني دئميش...

(«دريالار موٍركّب اوْلا، مئشه‌لر قلم»
درديني يازماقلا قوُرتارماز، وطن!)
سن تانرييا ياخين بير مملكتسن، 

جنّت تك گوًزلسن، جنّت تك تكسن. 

اونوُنچوٍن ده دردين بوًيوٍيوٍن تانريم 

سنه بخش ائديب كي، سن دوًزه‌جكسن...

هارداندير بو قدر سنده‌كي صبر؟ 

«بوًيوٍكلرـ يانيندا، قوُردلار يانيندا 

دردلرين بير قارا قپييه دَيمير. 

نه اوًلوٍ تك اوًلوٍ، نه ساغ تك ساغسان، 

اوْنوُنچوٍن چوْخاليب باشيندان باسان. 
آديني، سانيني اوْغوُرلاييرلار. 

قلبينين، سوٍفره‌نين گئنيشليييندن 

سني اوْووُندوروب فاغيرلاييرلار. 

ديلين ده، ديلين ده وطنسيزله‌شيب، 

هره بير طرفه ياخاسين چكيب. 

بالا دا آنادان كسيب سالامين، 

ديبي تا گوروٍنوٍر هر جوٍر يالانين. 

يالاندان نه قدر سني اوًين وار، 

يوْلوندا «اوًلمه‌يه» سينه دوًين وار. 

سني اوًيه ـ اوًيه سنسيزله‌شيريك، 

اوًزوٍموٍز اوًزموٍزوٍن ايپين كسيريك. 

قلبيميزده تانري خوْفوُ يوْخاليب، 

شئيطانين، ايبليسين ساني چوْخاليب. 

ديليميز ديل قوْيمور، ديلچه‌ييميز يوْخ، 

فيليميز بير يانا...، ميلچه‌ييميز يوْخ...

سنين «ساغليغينا» توْست دئيه ـ دئيه 

باشينا مين‌رنگلي پاپاق قوْيوُرلار، 

توٍكنمز وارينلا سن تك اوًلكه‌نين 

قالماييب اَلينده هئچ بير ايختييار. 

سنين بوُ حاليني گوًرنده ـ بعضاﱠ، 

تاريخه، تانرييا كوٍفر ائديرم من. 

بلكه يوْرولموسان، اَلدن دوٍشموٍسن!

بلكه آغلاماقدان ديلدن دوٍشموسن!

چوْخ دا كي، سنه مين قوُيو قازيليب، 
چوْخ دا «اوًلوٍموٍنچوٍن» فرمان يازيليب. 

اَللري قوْينوندا دوُرماق دا اوْلماز. 

دوٍشمنلره بوْيون بوُرماق دا اوْلماز. 
سنده گوٍناه يوْخدور، آي يازيق وطن!

سني يازيق گوٍنه قوْيان بيري من...

واختلار واردي «تبريز»، «آراز» دئينده

اوٍزلره ساوالان مئهي دَينده
دوْداق تيتره‌يردي، قان قايناياردي. 

صاباحا اَن شيرين اوٍميدلر واردي، 

عادي‌لشدي بيزه وطن غئيرتي. 

آرازين حسرتي، تبريز حئيرتي. 

ياريسي اوًلموٍش بير ايلان كيميييك، 

صاباحي دوٍمانلي گوٍمان كيميييك. 

ساغ جانين سايروُسو اوْلار دئميشلر. 

بوُلبوُل‌سوٍز قيزيل‌گوٍل سوْلار دئميشلر.

...اوْلانا اَلچاتماز اوْلان تا اوْلوُب، 

دردينه علاج تا اوًزوٍنه قاليب. 

خيياباني دئميش ـ قالدير باشيني!!..

دوٍشمنلر گوًرمه‌سين قوْي گوًز ياشيني. 

سنين كي، هر زامان سوُلودور جانين، 

جوْشقون خزر كيمي قايناردي قانين. 

آخي، ميليوْن ايلدير قيلينج چالميسان، 

دوًيوٍشه ـ دوًيوٍشه سن اوُجالميسان.

نه قدر دوٍشسن ده بوْرانا، چنه، 

ديز اوٍسته ياشاماق ياراشمير سنه!..

قالدير، بايراق كيمي باشيني قالدير!..

بوُ دا سنين‌چوٍن سوْن گوٍماندير ـ يوْلدور...
من سنين چيينينده گوْرا گئده‌جم، 

ائي منيم چيينيمده اوُجالان وطن!!..

جنوُبي آذربايجان، ماراغا

14 ـ 15 ماي 2003 ـ اونجو ايل. 

ائن روُحلارين آراسيندان...

سن ائي منيم توٍرك خاقانيم، سن ائي منيم نسيلداشيم!

دوٍنه‌نيمدن بوُ گوٍنوٍمه آخيب گلن قان يادداشيم!

سن ائي قيلينج باهاديريم، سن ائي منيم گوٍونج يئريم، 

آتلارينين آياغينين دَين يئرده قوُربان كسيم، خالي سَريم!

سن بشره مدنيّت، ايشيق وئرن ايلك قوٍوّه‌سن، 

بوُ گوٍن سنين وارليغيني كيمسه دوُيماز ـ كوٍكره‌مه‌سن، 

سن توُفانلار يارا ـ يارا توُفان اوْلدون يئر اوٍزوٍنه، 

تاريخلرين گئجه‌سيني چئويرميسن گوٍندوٍزوٍنه...

فقط منيم دئيه‌جه‌ييم، اوًيه‌جه‌ييم بوُنلار دئييل. 

تاريخين ده اوٍزوٍ دوًنوٍب، زامان دا اوْ زامان دئييل، 

يوٍز ايللردير مني مندن آلديران دا، اوًلدوٍرن ده، 

زامان ـ زامان دوٍشمنلري اوٍستوٍموٍزه گوٍلدوٍرن ده، 

اوًز ديليني ياد ديلينين آياغينا آتماغيندير. 

تانري ديلي توٍرك ديلينده شعر يازان شاعيرلرين

«گوٍناهلارين» اوٍزه ووُروب، باشلارينا قالخاغيندير. 

چوًره‌ييني يئين بابانيدا ايبليس ائتدي...
بوُ دا آزدي. 

ياد ديلينده ديوان قوُردون، ياد ديلينده «ديوان» يازدين، 

بوُنونلا دا اوًز ـ اوًزوٍنه كفن بيچدين، قبير قازدين. 

سارايينا توْپلاديقجا ميلّتينه قنيملري، 

اوْ قنيملر دامارينا يئريتديلر توٍند زَهَري. 

«مادر» دئدين دوًشوٍندن، سوٍد اَمدييين توٍرك آنانا، 
«پدر» دئدين پئيغمبر تك پاك آلينلي توٍرك آتانا. 

«ناظيم ـ نازيك» ديلدير دئدين بير جَله‌بين آل ديلينه، 

نفسي ده يالان اوْلان دادسيز، دوُزسوُز كال ديلينه. 

اوْ ديلدير كي ساراييندا ريشه آتيب پوًهره‌له‌شيب، 

عوضينده باياتيما، نغمه‌مه ده شريك‌له‌شيب. 

«آلپ اَر توُنقا»، «اوْغوز خاقان»، «دده قوْرقود»... داستانلاري 
توٍرك خالقينين اَن موٍقدّس، باسيلماز سوًز سوُلطانلاري 

نه‌دن سنين سارايينا، قلمينه ياراشمادي؟!..

نه‌دن سن تك توٍرك خاقاني بوُ آدلارا «سيغيشمادي»؟!..
كيمليييمي، تاريخيمي بيلمك اوٍچوٍن گرك سني 

ياد ديلينده اوْخوماقلا آچمالييام كلفجه‌ني. 

سن تاريخلر ياراتميسان، تاريخيني يازماميسان. 

تاريخيني «يازانلارين» فرقيني ده يوْزماميسان. 

تاريخيني اوًزله‌شديريب كوًلگه‌نه ده يالمانانلار: 

جمشيديلر، كييانيلر، آراكئللر...، نئچه يانلار، 

دوٍننه‌جن آياغيني يالاياراق ياشايانلار، 

بيرله‌شه‌رَك اوًز كوًكوٍنه قوْووُشوبدو ايندي اوْنلار. 

قان بيرلييي اوْلمايانين دين بيرلييي يالان ايميش، 

بوُ حاقّ سوًزوٍ اوُنوتماغين سنين بوًيوٍك بلان ايميش. 

آخي نييه بئله ائتدين، ائي خاقانيم، ائي اوًنده‌ريم؟!..

سن اوًزوٍنوٍ سوُچلاميسان، من باشيما نه اَنده‌ريم؟!..

سپدييين اوْ بد توْخوملار ايندي قالخيب مئشه اوْلوب، 
اوْ مئشه‌نين عوٍفونتي ايچيميزه يامان دوْلوب. 

سندن سوْنرا مملكتين ديليم ديليم پارالانيب، 

هئچ بيلينمير قبير داشين، گوْرون هاردا هارالانيب؟!..

من باشيما نه داش توًكوٍم، ايندي اَليم يئتمير سنه، 
سن توًكدوٍن قارداش قانيني، مئيدان آچدين دوٍشمنينه. 

ايندي سنه لعنت دئيير سنه قوُيروق بوُلايانلار، 

سنين قاهمار چيخديغيندير وطنيني تالايانلار. 

بصارتي كوْر اوْلموُسان، گوًرمه‌ميسن بوُرنوُنو دا، 

بير لچره قوُربان وئردين وطني ده، اوْردوُنو دا.

مغروُرلوغون بلا اوْلدو اوًز باشينا، يوُردداشينا،

بوُ گوٍناهلار ياراشميردي نه ياشينا، نه باشينا. 

زنگه‌زوُروم، گوًيچه گوًلوٍم، دربنديم ده گئتدي اَلدن، 

بوْرچاليم دا، تبريزيم ده ـ اوْ تاييم دا گئتدي اَلدن. 

قاراباغيم گئدير اَلدن، دردي دوٍشموٍر ديليميزدن، 

بئله گئتسه، بوٍتوًو وطن چيخاجاقدير اَليميزدن. 

تكله‌نميشم اوْرتاليقدا، ساغيم دوٍشمن، سوْلوم دوٍشمن،
ايندي سني هانسي اوٍزله اوٍزه توُتوم، نه دئييم من؟!..

سن ائي منيم توٍرك خاقانيم، سن ائي منيم قيبله داشيم؟!..

ثوابينلا، گوٍناهينلا هاچانادك، دئ اوُغراشيم؟!..

نه آتا بيليرَم سني، نه توُتا بيليرَم سني،
قالميشام يوْل آيريجيندا، ايستر آسدير، اوًلدوٍر مني.

مزاري دا ياد آتلارين تاپداغيندا قالان خاقان!

قيلينجينين قبضه‌سينده اَل ايزلري سوْلان خاقان!

ائله توْرا سالميسان كي، آچانميرام ايلگه‌ييني،

تك باشينا مئيدان اوْلماز، اسيرگمه كوًمه‌ييني. 

ائن روُحلارين آراسيندان، اوْتوراق باش ـ باشا بير آن، 

گوًرك نئجه خيلاص اوْلور بوُ بلادان

اوُلو وطن ـ 

اوُلو توُران!!.

اوُلو قوُردوم...

بير زامان كيشنه‌يَنده  توٍركوٍن آتي، 
قيريلاردي بير اوًلكه‌نين قانادي. 

ح. جاويد. 

ايچيمده بير قوُرد اوُلايير: 

يا قضب‌دَن، 

يا حئيرتدن، 

يا قَهَردن، 

يا غئيرتدن، 

فرقي ندير، اوُلايير قوُرد...

اوْغولسانسا، اوْدو سوًنموٍش 

باختي چوًنموٍش

يوُرد ـ يوُواسي چوًله دوًنموٍش 

گل بوُ ميسكين قوُردو اوْووت. 

نه اوُلارسان، نه سيزلارسان، 

جييه‌رينه داغ باسيلميش؟!.

زامانين تا زامانلاشيب، 

ايندي سنين اوُلارتينا

هئچ بير كيمسه 

بير چيمديك ده وئرمز قوُروُت. 

چوٍنكي سن تا سن دئييلسن، 

زامان ديشه ووُردو سني. 

چتين بير ده ائشيدرسن

«توُران» آدلي خوْش موٍژده‌ني. 
اوُلارتينين نه رنگي اوْ رنگده قاليب، 

نه ده دادي اوْ داددادير. 

ايندي سنين اوُلارتينين 
شوًهرتي ده، حوًرمتي ده 

داش يادداشدا، داش آلتدادير. 

آنجاق روُحدان دوٍشمك اوْلماز، 

بوُ دوًوراندير، كئچر، قالماز. 

اوُلارتيني كسمه، قوُردوم، 

سنين حاقّين داها بوًيوٍك. 

داها اوُلو ـ 

ياپيش بيزيم ياخاميزدان

سيلكه‌له‌ييب آييلت، سوْروش: 

ـ هاني ائليم، هاني يوُردوم؟!

من كي، سيزه 

بوُ دوٍنيانين ياريسي بوْيدا 

بير ائل قوُردوم!..

اوُلو قوُردوم!

سن گوًردوٍيوٍن سنله گئتدي. 

ايچيميزده سدلر بيتدي، 

حوًرمت ايتدي

سنله گئتدي

خئيريميز ده، شرّيميز ده 

سنله گئتدي ـ 

قيلينج چالان اَريميز ده. 

ايندي بيزيم چوًلوٍموٍزده 

آتيلالار، مئتئلرين 

هاواسي وار، 

ايچيميزده باش كسمه‌يين، 

قان توًكمه‌يين داواسي وار. 

ياشاييريق منم‌لييين هاواسييلا 

ياشاييريق يوُخولارين خوٍلياسييلا. 

ائله بوُنا گوًره‌دير كي، 

ايشين دوٍشوٍب هله دوٍيوٍن. 

يوْخسا سنين هر اوُلارتين
لنگرييدي يئرين ـ گوًيوٍن. 

بلكه ده بير خوْف گله‌جك

حاقدان بيزه. 

بلكه ده بير واخت گله‌جك

قلبيميزي ديديب ـ سوًكن

شئيطانليغي اوًلدوٍره‌رك

بيز تاپينديق تانري سوًزه. 

هله بوُنلار «بلكه‌لردير»، 

بوُ بلكه‌لر داواسي دا 

چتين بيزه گوٍج گلرد
ي، 

چتين بيزي سيلكه‌لردي. 

اوُلو قوُردوم!

هر اوُلايان بوْز قوُرد اوْلمور!

هر اوُلارتي خالقا چاتمير، 

هر اوُلارتي خالق اوْياتمير!

اوُلارتيني كسمه، قوُردوم!...

اوُلارتيني كسمه، قوُردوم!...

2003/ 09/01

يوُخودا گوًردوٍيوٍم داغ 

(ليريك موْنوْلوْق) 

يوُردون تاريخي اراضي بوٍتوًولوٍيوٍ، آزادليغي و بوًيوٍك گله‌جه‌يي اوٍچوٍن سوْن داملا قانيني اسيرگه‌مه‌يَن موٍقدّس وطن اوًولادينا 

تانري داغي ـ 

داغلار تانريسي!

دانيش، قوْي سيلينسين

كوًنلوٍنوٍن پاسي، 

دانيش گوًروٍم، نئجه اوْلوب

اوُلو توٍركوٍن دوٍيوٍنوٍ، ياسي؟

دانيش گوًروٍم، 

توٍركمن بَيي...

اَرنلرين اَري قازان، 

دَلي دوْمروُل، 

قارا چوْبان 

باش كسنده، 

قان توًكنده،

«مرد كافير» دئيه ـ دئيه 

ديز بوٍكنده، 

بئل بوٍكنده

اوٍره‌ييندن، 

باخيشيندان 

نه‌لر كئچيب؟

دوٍشمني‌ني دوْستلاريندان، 

دوْستلاريني قارداشيندان 

نئجه سئچيب؟!

دانيش گوًروٍم ـ 

توٍرك اوْغلو آت بئلينده 

گوٍن‌دوْغاندان گوٍن‌باتانا 

بايراغيني سانجا ـ سانجا 

توُران آدلي مملكتين

نئجه قوُروُب؟

كوًهله‌نيني اوْرمانلاردا، 

ياراغانلاردا نئجه قوْووُب، 

نئجه يوْروُب؟ 

بوُنلار منه توْرانليقدي، 

سيردي آخي. 

اوْ سيرلري بيلن‌لرين 

بوُ دوٍنيادان كوًچوٍب چوْخو. 

اوٍسته‌ليك ده يازديقلارين 

«قوْرخوسوندان» گيزله‌ييبلر. 

سوُباشينا گئدنده ده 

ايزله‌ييبلر. 

قانيميزا سوُسايان اوْ تاريخ‌بازلار

مني منه سيرّ ائتديلر 

بيله ـ بيله. 

توُرانيمي، 
ميلّتيمي بوًله ـ بوًله

«خيردالانديم»، 

پارچالانديم. 

نئچه مين يوْل 

يارالانديم...

«ملهم» آدلي دوُز باسديلار

اوٍره‌ييمين قاراسينا. 

قان آغلادي ديده‌لريم 

اوُزوُن زامان 

باخديقجا هئي ...
توٍرك يوُردوُنون هاراسينا. 

تانري داغي!

بيز نه قدر يوُردوموزدان، 

ائليميزدن 

ياد ائللره سوٍروٍلسك ده، 

دوًيوٍلسك ده، 

سوًيوٍلسك ده، 

شوٍكوٍر ـ 

هله يئر اوٍزوٍنده 

توٍرك توًره‌سي، آدي قاليب. 

بوُ آد اوًزوٍ

چوْخلاريني درده ساليب، 

كوٍيه ساليب. 

تاريخ اوًزوٍ موًهوٍر باسيب: 

توٍرك ـ قهرمان، 

توٍرك ـ اَرندير. 

توٍرك اوًز يوُردو، 

ائلي اوٍچوٍن 

قان توًكندي، 

جان وئرندي. 

من ده توٍرکم...

اوْغوز بوْيلو ـ

قوْرقود سوْيلو. 

اوًز آديم وار,

اوًز ائليم وار, 

وطنيم وار,

ميلّتيم وار, 

دوًولتيم وار, 

بايراغيم وار...

آنجاق هله 

ياد اَللرده دوُستاق اوْلان, 

نه زاماندير خيلاص اوٍچوٍن

ساچين يوْلوب, هاراي سالان 

يوُرد پارچاسي ـ گوًزداغيم وار. 

اَن پيسي ده اوْدو, داغيم!

اوًز ايچيمده «اوًز ياغيم» وار...

نه ياخشي کي باشيم اوٍسته

زامان ـ زامان هئي هرله‌نن

قارا بوُلود 

ذرّه ـ ذرّه سئيره‌‌کله‌شدي, 

داملا ـ داملا آيازيمدي. 

بوُ دا منيم طالئييمده 

بير ناخيشدي, 

بير يازيدي. 

... من گوًروٍرم, توٍرک يوُردونون

دنيزلري قاباريبدي. 

داها سيغمير ياتاغينا. 

تانري داغي!..

باخ سوْلونا, باخ ساغينا, 

ايندي آرتيق قاريشقا دا 

چارپيشير کي, صاحيب چيخا

بير واخت اَلدن آلينديغي 

دده ـ بابا توْرپاغينا. 

بير قوُلاق وئر...

ائشيديرسن؟

اوًزوٍموٍزه دوًنمک اوٍچوٍن, 

توُران آدلي 

اوْ موٍقدّس مملکتين 

سرحدينه چوًنمک اوٍچوٍن

داها زامان 

قاپيميزي دوًيوٍر يامان. 

بير ده بيزيم بختيميزه

بئله فوٍرصت دوٍشمز ـ اينان!

سوْنرا بيزه گئج اوْلاجاق, 

سوْنرا بيزه گوٍج اوْلاجاق. 

چوٍنکي بيزه تاريخ بوْيو

قنيم اوْلان قنيملرين

ايلييي تام ووُرولماييب.

اوًز کوًکوٍنه, بوُداغينا

قان رنگينده زهر ووُران 

اوٍره‌يينين شاه داماري

هئچ ده هله قيريلماييب...

تانري داغي!..

زامان دوًيوٍر قاپيميزي!..

يامان دوًيوٍر قاپيميزي...

سئنتيابر ـ نوْيابر 1997 ـ ينجي ايل. 

اوًزگه ميلّت 

عصريميز ده باشا چاتير.

بيز هله ده ـ 

گره‌يينجه سئچنمه‌ديک 

خئيريميزله شعريميزي, 

ماياميزلا نريميزي. 

سئچنمه‌ديک مين ايللردير

کيملر کسير باشيميزي, 

کيملر سوْيور دريميزي. 

اينجيمه‌يک آرخاداشيم, 

باده «دوْستوم», چاي «يوْلداشيم»,

اينجيمه‌يک جان سيرداشيم, 

يوْل يوْلداشيم, مسلک‌داشيم.

ميلّت وار کي, 

بوُ دوٍنيانين اوْ باشيندا 

سوْيداشينين ديرناغينا 

چينقيل دَيسه, 

يا بير کوٍچه دالانيندا 

بير کيمسه‌يه اَل آچاراق

بوْيون اَيسه,

بوُ باشيندا يوٍز مينلري

قارا گئييب آغي دئير, 

اَللري حاقّا يئتمسه,

باشينا, ديزينه دوًير. 

بيزيم ايسه ساغ اَليميز 

يانا ـ يانا کوٍله دوًنوٍر, 

سوْل اَليميز باده توُتوُب 

شعر دئيير ايکي گوٍلوٍن ساغليغينا. 

بير طرفده آل قانيميز. 

شوْرالانيب گوًله دوًنوٍر, 

بير طرفده اوُيوموشوق

«مليک‌ممّد» ناغيلينا. 

يوٍزايللردير بيرليک اوْلوب 

شوٍعاريميز, هاراييميز. 

آراز اوْلوب گوًز داغيميز, 

غم چاييميز.

چوْخ دئميشيک:

ـ بوُ وطنين دربندي ده 

نيسگيللي‌دير.

بوُرچاليسي، زنگه زوْرو

گوًيچه‌سي ده درد ديلليدير. 

چايخانادا, توْيخانادا

«وطن», «ميلّت» دئيه ـ دئيه

ترله‌ميشيک.

سوْنرا, قارداش, هره‌ميز بير 

آزار ايله «چرله‌ميشيک».

... مين ايللردير قيلينج چالان,

سوٍنگوٍ توُتان اَللريميز 

اوُنوداراق کئچميشيني,

ياديرغاييب ورديشيني

اَل چالماقدان قابار اوْلوب. 

هردن ده بير شيرين سوًزلر 

بيزيم اوٍچوٍن نوٍبار اوْلوب. 

ال چالميشيق ـ 

 وطن اوٍچوٍن اوًلنه ده!..

ال چالميشيق ـ 

وطنيمي بوًلنه ده!.

ال چالميشيق ـ

ديري ايکن اوًلوٍموٍزه, 

اوًلوٍ ايکن ديريميز. 

بيز فرقينه وارماساق دا, 

سالوْنلار دا, مئيدانلار دا 

اَريييبدير يئريميزه. 

نه زاماندير «دوًيوٍش» گئدير

«خئيير»له «شر» آراسيندا. 

عوضينده نئچه فساد 

ريشه آتيب 

بوُ ميلّتين ياراسيندا. 

«خئيريميز»ده ميلّت دئيير, 

«شريميز»ده ميلّت دئيير, 

قاچانيم دا ميلّت دئيير, 

قوْوانيم دا ميلّت دئيير. 

جانييلا اَللَشن ميلّت 

قاليب يوْللار آراسيندا...

بوُ ميلّتدير دوًزوٍر, واللاه, 

هر آغرييا, هر آجييا, 

بوُ ميلّتدير دوًزوٍر, واللاه, 

هر ناغيلا, تاپماجايا. 

اوًزگه ميلّت اوًزگه اوْلار ـ 

يا محو ائدر, 

يا محو اوْلار!!. 

1993, يانوار ـ فئورال. 

سنله نئجه دردله‌شيم...

خواجه نصيرالدّين طوُسي‌يه

سککيز يوٍز ايلدن سوْنرا 

گوًروٍشوٍنه گلميشم

سن ائي طوُسدا دوْغولوب, 

ماراغادا ياشاييب, 

باغداددا اوًلن کيشي, 

سئوينجيني, غميني, 

زامانين سيتميني 

گوًيلرله بوًلن کيشي. 

سن فضيلت شاهيسان, 

علملر آللاهيسان. 

عصرين سنه سيغسا دا, 

سن سيغمادين عصرينه. 

عوًمروٍن بوْيو دوٍشوٍندوٍن: 

ـ بوُ آللاه موًعجوٍزه‌سي

کايناتين سيرّي نه؟.

ذکانلا فتح ائيله‌دين

بشرين دوٍهاسيني 

احکاملاري قيراراق, 

قارانليغين, ظوٍلمتين

پرده‌سين قالديراراق 

اينسانلارا اوًيره‌تدين 

گوًيوٍن اَليفباسيني, 

يئرين فيرلانماسيني.

اوُزاغي ياخين ائديب
گوًروٍشوٍنه گلميشم.

بوُ گوًروٍش باش توُتونجا 

نئچه کره اوًلموٍشم, 

نئچه يوْل ديريلميشم. 

حئيرت ايچينده قاليب 

ييغيرام گوًزلريمه 

رصدخانا يئرينين 

يوْوشانلي توْرپاغيني. 

ايچيمده بير سيزيلتي, 

بير هيچقيريق چاغلايير, 

هارداسان, ائي اوُستاديم, 

اوُستاد بئله قارشيلار

اوًز شاگيرد قوْناغيني؟..

سنين آياق باسديغين 

رصد داغي اوٍستوٍنده 

ذرّه‌بينله گزيرم

آدديميني, ايزيني. 

زامانين گرديشينده 

اوْووُلوب توْرپاق اوْلموش

هر کرپيجدن, هر داشدان, 

باشيمين اوٍستدن اوُچان

موٍژده‌لي قارانقوُشدان 

سوْروشورام آديني, 

اوٍره‌يينين اوْدونو, 

گوًزلرينين رنگيني, 

دوْداغينين سوًزوٍنوٍ.

بوُردا هر داش بير اوْوسون, 

هر اوْوسون بير موًعجوٍزه, 

روُزگار دوُمانيندا 

چوْخ شئيلر دَيمير گوًزه...

اوُزاقدان... چوْخ اوُزاقدان 

ياريب دوُمانليقلاري

بير پارلاق اوُلدوز يانير. 

دوُيغومدا, دوٍشوٍنجمده 

مين بير گوٍمان اوْيانير. 

ـ بلکه اوْ اوُلدوز سنسن

ابدييت دوْنوندا. 

سنله نئجه دردله‌شيم

يئرله ـ گوًي آراسيندا. 

جيسمين توْرپاق آلتيندا, 

روُحون حاقّين يانيندا. 

ماراغا, 14. 05. 2003

بير ووُلکان پوٍسکوٍرمه‌سي

اوٍره‌ييم بوْم‌بوْشدور..

يئل ووُرور يئنگه‌لر اوْينايير. 

اوٍره‌ييمين بوْشلوغو

بصارتين کوْرلوُغو,

بئينيمين کارليغيدير. 

مستم ـ 

يا عاغلين يوْخلوغوندان, 

يا دردين چوْخلوغوندان. 

توٍکنير ياواش ـ ياواش

صبريم ده, گوٍجوٍم ده. 

آنجاق...

بير ووُلکان پوٍسکوٍرمه‌سي 

گوًزله‌نيلير ايچيمده!..

نئجه کي 

(بيز نييه بو گوٍنه دوٍشدوٍک, آي دده!)
م. آراز. 

شوٍکوٍر, بوُ گوٍنه ده, آي ممّد آراز!

بوُندان بدتريندن ساخلاسين آللاه

نئجه کي, آي اوُستاد, آي قادان آليم!

اوٍره‌ييميز دئيه‌ني ديليميز دئمير, 

علي‌نين سوًزوٍنوٍ وَلي‌ميز دئمير, 

دوٍشه‌جه‌‌ييک بوُندان پيس گوٍنه, واللاه!..

اوًلکه‌ده نه قدر پارتييا اوْلار...

بوًلوٍنن ايچيميز اوْيماق ـ اوْيماقدير. 

سيّد عظيم دئميش, چوْخوُنون فيکري

بوُ يازيق, بوُ فاغير خالقي سوْيماقدير. 

مَشدي عيبادين گوٍنوٍنه دوٍشوٍب

بوُ خالقين, وطنين, ميلّتين دردي. 

يئنه مشدينين بختي وار ايميش, 

ياتميش کوٍت عاغليندان اومود جوٍجردي. 

ميلّتين باشيني توْولاماق اوٍچوٍن, 

يالان دئمه‌يه تا سوًز ده قالماييب. 

وطني يادلارا ساتان آلچاقلار

نه اوُتانماق بيلير, نه ده کي, عاييب. 

بير عوًموٍر بَس ائتمير بير ائو قوُرماغا, 

ميلّتين ائويني ييخدي ناشيلار. 

صبري غئيرتيندن اوُجا ميلّتين

توْرپاغي بوًلوٍنر, روُحو آشينار. 

چيخاندا کوٍرسوٍيه ديل ـ ديل اوًتموٍشوٍک

عاغلا گلني يوْخ, آغزا گلني!..

اوًپوٍب گوًزوٍموٍزوٍن اوٍسته قوْيموُشوق

ميلّتي, وطني, ائلي بوًلني. 

ميلّته کوًله‌ليک تعليمي وئردي

يئده‌يي ياد الده اوْلان نوًکرلر. 

کيم کي, بير بالاجا قانماق ايسته‌دي

سيبيرده, نارگينده گوٍللَه‌له‌ديلر. 

ال چالديق توًکوٍلن قانلاريميزا, 

ايلان سوْيوقلوغو, ايلان قانييلا. 

باشيميزي کسن «يانلاريميزين»

سئوينديک, اوًيوٍندوٍک «شرف», «شانييلا». 

بير عصر ايچينده آزي دوًرد دفه 

توْرپاغيميز گئتدي, عاريميز گئتدي. 

«باش‌بيلنلريميز» ـ «عاليملريميز»

بوُنا «خوٍليا» ـ دئدي, 

بوُ, خَيانتدي!!! 

نئجه کي, هر کس اوًز يوٍکوٍنوٍ چکمير, 

ايمانلار, ايناملار قاليب «بلکه‌ده». 

ايپي چکيلمه‌ين آزغين عاغيللار, 

هله بوُلانديرير سوُيو اوًلکه‌ده. 

بوُنوُن شاه دا بيلير, گدا دا بيلير

بيز نييه بوُ گوٍنه دوٍشدوٍک, آ ممّد 

«بيز نييه بوُ گوٍنه دوٍشدوٍک, آي دده»!

.1992

دوًيوٍش گئدير اوًز ايچيمده 

بئزميشم تا «کوٍرسوٍلردن» 

بوْش ـ بوْشونا دانيشماقدان. 

بئزميشم تا قوُرو سوْيوق 

چپيکلردن, آلقيشلاردان. 

بئزميشم تا اوٍزه‌واري

تبريکلردن, تعريفلردن. 

گوٍن‌دوْغاندان گوٍن‌باتانا 

آياق آچان, سوًز گزديرن, 

اينسانليغا ياماق اوْلان 

پيس اوٍزلردن, خبيثلردن. 

بئزميشم تا قوُلاق‌ديبي 

ايکي‌آياقلي بيتلردن. 

آستار ـ اوٍزوٍ بيلينمه‌ين, 

اوٍره‌يينده ايينه اوُجو 

ايشيق بئله گوًروٍنمه‌ين 

بوُ شيللردن, بوُ تيپلردن. 

اوًزوٍمدن ده بئزميشم تا !!. 

ياخينيمدان, اوُزاغيمدان

اوٍميديمي اوٍزموٍشم تا !!. 

دئييرلر کي, اوٍميدسيزليک 

شئيطانليقدان نيشانه‌دير. 

اوٍميدسيزلر آللاها دا بيگانه‌دير. 

... گوًزوٍن گوًره ـ گوًره سني 

اوْيناديرلار هر هاوايا. 

سن قاچسان دا ايبليس‌ليکدن, 

شئيطانليقدان ـ قان ـ قادادان 

هئي چکيرلر ايبليس‌لييه, 

شئيطانليغا ـ 

سوٍروٍکله‌ييرلر داوايا. 

مين ايللردير جين توُتورلار

«وَلَظالّي» صداسييلا, 

بوًيوٍک جينه يوْل تاپيرلار 

شئيخ نصروُللاهلار تاسييلا. 

گتيرمک‌چوٍن هر آن اَله 

تاس قوُرورلار

بهلوُل ايله ايسکندره. 

بوُ «دليلر», «ديوانه‌لر»

تادان بئزيب. 

بوُ «دليلر», «ديوانه‌لر»

ظوٍلمتلرين ايچينده‌کي 

چيمديک بوْيداحاقّي گوًروٍب, 

حاقّي سئزيب. 

«دلي» کيمي, «کئفلي» کيمي 

اوْ حاقّ اوٍچوٍن دوًيوٍشوٍبلر. 

زامانييلا, موٍحيطييله اَييشيبلر. 

من نه بهلوُل اوْلا بيلديم, 

نه ايسکندر...

بوُ دوٍنيايا دوْغولسام دا, 

اوًز ايچيمدن دوْغولماديم. 

اوْنون‌چوٍن ده 

دوًيوٍش گئدير اوًز ايچيمده 

کان‌دان تا مکانا قَدر. 

گاه روُح اوْلوب جسديمي

ترک ائديرم بيله ـ بيله, 

گاه باخيرام جانسيز, 

اوًلوٍ جسديمه گوٍله ـ گوٍله. 

جانسيز جيسميم روُحوم اوٍچوٍن 

يارانيشدان مکان اوْلوُب. 

جيسميم روُحا, 

زامان منه زيندان اوْلوب. 

کئچنميرم 

زامانيمين سرحديني. 

قيرانميرام 

قاداغالار کمنديني. 

من بيليرم ايچيمده‌کي

قوْوغالارين سوْن حدّيني. 

اوْ حدّ منيم سوْن گوٍمانيم, 

سوْن آنيمدي. 

اوْ آن منيم

ابدييت عوٍنوانيمدي!!.

شوٍکوٍر کي...

ميرزه موٍعلّيم, قبرين نوُرلا دوْلسون!

ميرزه قلمينين ياديگارلاري, 

آ ياستي سلمانلار, لال حوٍسئينلر, 

اوٍچوٍنجوٍ مين‌ايلليک گليب چاتسا دا, 

هله «يئتيشمه‌ميش» کال حوٍسئينلر, 

بسدي سامان آلتدان سوُ يئريتدينيز, 

مئيدان ساواشيندا, اَر دوًيوٍشوٍنده

سوٍروٍشوٍب آرادان گوًزدن ايتدينيز. 

بيرجه يوْل کيشي تک چيخماديز اوٍزه,

توٍلکوٍ تک ياتدينيز ماريقلاردا سيز. 

نه واخت کي, اَلينيز چاتدي مقاما, 

قارا تيکان کيمي, قارا کوْل کيمي. 

ياخشيلار يوْلونون اوٍسته بيتدينيز. 

اوٍزده ملک‌سيما, ايچي ايبليسلر, 

بَنزري اوْلمايان اوْريژينال تيپلر, 

سيزه تعليم وئرن, سيزه يال وئرن, 

سيزه مئيدان وئرن, سيزه خال وئرن

پرده آرخاسيندا پرده‌لنَنلر, 

سيزي وَبا کيمي, سيزي درد کيمي

وطن توْرپاغينا سپيب  گئتديلر. 

اوْنون‌چوٍن پرپرن توْخومو کيمي

آرتيرسيز هندسي سيلسيله‌لرله. 

آنادان اوْلاندان قبر ائوينه‌دک

ياشاييرسيز موُردار دوٍشوٍنجه‌لرله. 

آيدان آري اوْلان, سوُدان دا تميز

گيريب بوُ ميلّتين قيليغينا سيز 

بير چئينم ساققيزا, بير جيبليک خرجه 

ساتدينيز وطنين ناموُس ـ عاريني...

عوضينده ميلّت قنيملرينين 

قازاندينيز ساختا اعتيباريني. 

آ ياستي سلمانلار, لال حوٍسئينلر, 

چوْخونون گوًزوٍنده «مال» حوٍسئينلر, 

بير واخت سوْوکا کيمي, چَييرتکه کيمي

داراشيب ميلّتين وارين يئدينيز. 

ايندي ده «علم» آدلي بير معبدگاهي, 

صنعت عالمي تک اوُلو درگاهي 

چئويريب بازارا زيبيلّه‌دينيز. 

...عاغلينيز کسندن, آياق توُتاندان

قوُيو قازسانيز دا بوُ ميلّته سيز, 

بيرجه تسلّي وار:

سيزين مينينيز 

شوٍکوٍر کي, بير روٍستم کيشييه دَيمز. 

بوُ قايا صبيرلي, دنيز خيصلتلي

ميلّتيم, هئچ سينماز, هئچده اَييلمز. 

سوٍپوٍرگه‌چي 

نئجه‌سن, 

سوٍپوٍرگه‌چي قارداش!

بوُ اوًلکه‌ده, بلکه ده, 

اَن تميز وطنداش!

ياتيرسان هاميدان گئج, 

اوْيانيرسان هاميدان باش. 

صوٍبحوٍن تميز هاواسيني 

جييه‌رينه چکه ـ چکه 

لذّت ايله, 

غئيرت ايله 

بوُ کوٍچه‌دن, 

بوُ شهردن, 

بوُ دوٍنيادان, 

زيبيللري سوٍپوٍرورسن, 

کئفين ايسته‌دييي واختدا 

قلبينه ياتمايانلارين 

اوٍزلرينه توٍپوٍرسن!..

آدم اوْغلو خلق اوْلاندان 

سنين پئشن مئيداندادير. 

تميزليک بير قانداديرسا, 

زيبيلليک ده بير قاندادير. 

قوْي دَيمه‌سين خاطيرينه...

اذييت وئريب اوْزوٍنه, 

آغيرلاشديرما يوٍکوٍنوٍ 

سوٍپوٍرسن ده گوًزده اوْلان, 

اوٍزدن‌ايراق زيبيللري 

کسه بيلمزسن کوًکوٍنوٍ. 

ايسته‌ييرسن زيبيللردن 

عوًموٍرلوٍک قوُرتارسين ياخان؟!

گرک اوْندا 

آستاريندا آستارلانان, 

اوًزلريني اينسانليغا 

«اوًرنک سايان» 

ايکي‌آياق زيبيللري ـ 

عوٍفونت يايان تيپلري. 

سوٍپوٍره‌سن ـ قاشيياسان 

بوُ کوٍچه‌دن...

بوُ شهردن...

بوُ دوٍنيادان!..

25 ـ 23 آپرئل 1991. 

دنيز اوْلماق ايسته‌ييرم

دنيز طوُفانلانماسا, 

کوٍکرَمه‌سه, جوْشماسا, 

عوٍفونت اييي گلر دنيزدن. 

نه ساحيلينه چيخان اوْلار, 

نه حوٍسنوٍنه باخان, 

ياواش ـ ياواش دوٍشر گوًزدن. 

دنيز اوْلماق ايسته‌ييرم ـ 

کوٍکرين, جوْشان, 

طوُفانلي بير دنيز. 

هر قاسيرغام, فيرتينام 

مني محبس‌تک سيخان

قايالارين کوًکسوٍنده 

شيريم ـ شيريم آچسين ايز. 

دنيز اوْلماق ايسته‌ييرم ـ 

گوًز ياشي تک دوُم‌دوُرو. 

جيلوه‌لي سوُلاريمدا 

آسيمانلار 

سيغال وئرسين اوًزلرينه. 

ميشيل ـ ميشيل چيرپيلديقجا

ساحيليمه لپه‌لريم 

قيويرجاقلار سپه‌له‌سين

سئونلرين 

يالين آياق ايزلرينه. 

دنيز اوْلماق ايسته‌ييرم ـ 

زامان ـ زامان داغ چايلارين 

اوْووُندوُروم کوًکسوٍم آلتدا. 

دنيز اوْلماق ايسته‌ييرم ـ 

گوًرسوٍن اوًزوٍن هر ذرّه‌مده 

يئر ده, گوًي ده ـ کاينات دا...

مرمره دنيزي

مرمره دنيزي!.

مرمره دنيزي!. 

شوٍکوٍر طالئيينه...

گوًز دَيمه‌سين, 

خوْشبختلر خوْشبختي‌سن, 

ايستانبوُل تک اينجيدير

سنين بخيتنه دوٍشن. 

بير اَلين آوروْپادا, 

بير اَلين آسييادا. 

بوُ باريش موًعجوٍزه‌نله 

مشهوُرلاردان مشهوُرسان 

ايچي ساواش دوٍنيادا. 

گوًيلر تک تميز سوُيون,

هاميني حئيران قوْيان

حوٍسنوٍن, جامالين, بوْيون...

ساغ اَلين, خوْش طالئيين

مازوُت اييي قوْخويان 

ياريم‌جان نفسييله

ياري‌‌کوًنوٍل اوْخويان 

خزريمين باشينا. 

کوًکسوٍندن چاغلايان نئفت 

 چوْخدان سوْيوق سوُ قاتيب 

اوْنون ايستي آشينا. 

دئشيک ـ دئشيک باغريني 

بوْروُ ـ بوْروُ سوران چوْخ, 

ياراسينا بير چيمديک

هله ملهم قوْيان يوْخ...

مرمره دنيزي!

دنيزلرين عزيزي!

سنه بوُ خوْش طالئيي

قوْي چوْخ گوًرمه‌سين آللاه!..

بير جوٍت جييه‌رپارامين 

کاش آرخامجا اوُزالي

اَللري اوْلماسايدي, 

بير ده وطن ساواشي

ياريمچيق قالماسايدي, 

سنه کوًنوٍل وئرمه‌ييم, 

گوًروٍشوٍنه گلمه‌ييم

اوُجا حاقّ درگاهيندا

اوْلمازدي منه گوٍناه. 

ايستانبوُل, 05. 04. 2004. 

سئوگي 

ايستانبوُلدا ـ 

ائرئسين توْپقاپي هوْتئلينده 

اوْدامين پنجره‌سي 

آچيلير گوٍن‌دوْغانا. 

من ايسترم گوٍنشه, 

گوٍنش منه سيغينا. 

يئني بير رنگ جالانا

هم گوٍنشين عوًمروٍنوٍن, 

هم ده منيم عومروٍموٍن 

دوُرومونا, چاغينا. 

دان يئرينين باغريندان 

اوْدلانير قيزيل گوٍنش. 

منيم کوًکسوٍموٍ ياخيب ـ 

يانديرير گيزلي آتش. 

گوٍنش آتشه موًحتاج, 

آتش ده گوٍنشه آج 

قوْووُشور بير ـ بيرينه 

چوًهره‌يله دنيز کيمي, 

مرمره دنيزييله

قاراجا دنيز کيمي. 

ايستانبوُل, 04. 04. 2004. 

دَيمز 

گوًزلر, چمنلر آياغيم آلتدا, 

باشيمين اوٍستوٍنده دوُمان دوْلانير. 

بير ساعات ايچينده, بير آن ايچينده, 

طبيعت هردن بير رنگه جالانير. 

بيردن کي چن آلير قوْينونا سني, 

سوْيوق بير اوٍشوٍتمه کئچير جانيندان. 

گوًز ـ گوًزوٍ گوًرمه‌يير بير آدديمليقدا,

آياغين آلتيندا سانکي آسيمان.

بير آدديم بو يانا يام‌ياشيل چمن,

بير آدديم اوْ يان داغ جابيندا قار. 

داش آلتيندان سيزان قارين سوُيوندا

تزه‌جه گوًز آچير يوُخودان ليلپار. 

سحلاب چيچه‌يينين ياخاسيندا زر, 

لاله‌نين کوًکسوٍنده خاش ـ خاش دوٍيمه‌سي. 

ايينه‌اوُج اوْتلارين ياناغينا تر 

سپير, مئه نفسلي داغ شلاله‌سي. 

هر آدديم باشيندا چيخير قارشينا 

چوْبان چلبه‌ريسي, قوُزو گوًزلري. 

تزه‌جه قار گئتميش توْرپاق اوٍستوٍنده

گوًروٍنوٍر آپاچيق ککليک ايزلري.

بوُردا قوُشلارين دا تميزدير سسي, 

هر سسين ائله بيل شئح جالاغي وار, 

هر قوُشون کوْل ديبي کيچيک يوُواسي, 

هر قوُشون سوُ ايچن اوًز بوُلاغي وار. 

بوُم‌بوُز بوُلاقلاردا دوْن ووُرار, اگر, 

اَليني بير آنليق ساخلاسان سوُدا. 

بير اوُدوم سوُ ايچسن بوُلاق گوًزوٍندن

ديل آچار اوٍرک ده, ياتميش دوُيغو دا. 

بوُردا گئچن گوٍنوٍن بير ساعاتيني 

وئرمَرَم آرانين مين باهارينا. 

طبيبلر, لوْغمانلار ايللاجي دَيمز

داغلارين بير اوْووُج دَنَر قارينا. 

باتابات, 20. 05. 2003. 

بلکه قاييتدي 

«کند دوٍشوٍنجه‌لري» سيلسيله‌سيندن 

قوُشو اوُچوب گئتميش يوُوالار کيمي, 

بوْشالير گوٍن‌به‌گوٍن کندين ائولري. 

بير خفيف نفس‌چوٍن بوُرنو گوًينه‌ين

ائولر قوْناقلايير بوز کوٍلکلري. 

بير واختلار توْي ـ بايرام ايچينده اوٍزَن 

ائولرين داميندا روُحلار آغلايير. 

گوًزلري توْرلانميش قوْجالار هر گوٍن 

بوْشالان ائولري بارماقلا سايير. 

شر قاريشان زامان اوٍشَنير آدام 

کئچنده صاحيبسيز ائولر يانيندان. 

بوُ ائولرين هيمين باسان کيشيلر

ديريلسه, آيريلار جاني جانيندان. 

کيليدي پاس آتميش داروازالارين 

چوٍروٍيوٍب دسته‌يي, سوًکوٍلوٍب تاغي. 

قار ـ ياغيش اوْ قدر دوًيوٍب باشينا 

پنجره‌لرين ده سوًنوٍب «چيراغي». 

قوُشلار جله قوُروب آرتيرمالاردا, 

هوًروٍمجک توْرلاييب گيره‌جکلري. 

دفن اوْلوب توْز ـ توْرپاق ايچينده جيغير, 

ايتيب حَيطلردن آياق ايزلري. 

نه قدر «يوُرد» دئسک, «وطن» ده دئسک, 

گوٍدن اوُجا دوُرور يوُرد سئوگيسيندن. 

آز قالير باشينا هاوا دا گلسين, 

سوًنموٍش اوْجاقلارين هنيرتيسيندن. 

اوٍستوٍنوٍ اوْت باسميش قبيرلر کيمي

اوْت ـ عَلَف گوًيَريب داش پيلله‌لرده. 

کوًچري قوُشلار تک بلکه... قاييتدي

کوًچنلر اوًز دوْغما يوُردونا بير ده. 

ذيروه عومروٍ

ايلديريم يئنه ده ذيروه‌ني ووُردو, 

چيچه‌يي چيرتلادي بوْز تپه‌لرين. 

ذيروه نه تيتره‌دي, نه ده ييخيلدي, 

حئيرتين آرتيردي اوُجا گوًيلرين. 

آياقلار آلتيندا قالان تپه‌لر

قضبدن بوْغولدو, قضبدن ياندي. 

ذيروه کوًلگه‌سينه سيغينسالار دا, 

ذيروه‌ني ابدي قنيمي ساندي. 

تپه‌لر آرخادير بيري ـ بيرينه, 

ذيروه‌لر تک ـ تنها, ذيروه‌لر يالقيز. 

تپه‌لر بوًلوٍشوٍر دردي ـ سريني, 

ذيروه‌لر ايچينده چکيرلر يالنيز...

ذيروه‌ليک ـ اوًزوٍ ده بير فاجيعه‌دير, 

دوْلاشير باشينين اوٍسته بوُلوُدلار. 

اوُجالار اوُجاني سئومز دوٍنيادا, 

اوُجادان اوُجايا هر آن قوْرخو وار. 

اوْلسا دا نه قدر قارا ـ قوْرخوُسو, 

زيره‌لر همدميم، کسيمدير منيم. 

مين تپه عوًموٍروٍ ياشاماقدانسا, 

بير ذيروه عوًمروٍ بَسيمدير منيم. 

بار آغاجي 

نئجه کي

بارسيز ايدي بار آغاجي, 

نه دَييب ـ دوْلاشاني واردي, 

نه داش آتاني, 

نه ده باش قوْشاني. 

آدي آغاج عوًمروٍ ياشاييردي. 

واختي کئچيرمک اوٍچوٍن

باشيني قاشيييردي. 

ائله کي, ميندي بارا, 

بوُداقلاري

ياتدي نوٍبارا

باشلادي عوًمروٍنوٍن

قارا گوٍنلري...

داراشدي جانينا 

هر يوْلدان اوًته‌نين

بوْزومتوُل ايلان اَللري. 

کيميسي داشا باسدي,

کيميسي بوُداغيني

قيريب بوْينوندان آسدي. 

کيميسي 

آغلادي ايچين ـ ايچين 

کيميسي ده 

قضبيندن هايقيردي: 

ـ آخي نه اوٍچوٍن ؟!

هردَن يازيغيم گلير 

بار آغاجي عوًمروٍ

ياشايانلارا!..

دوٍنيا دارالير

دوٍنيا دارالير

گوًزوٍمده يامان. 

دارالير ـ 

دار آغاجيندان 

خفيف ـ خفيف يئلله‌نن

کنديرين ايلگه‌يي تک. 

ايچيمده سوْيوق کوٍلکلر اَسير 

زامانين کوٍله‌يي تک. 

پاييزين سوْن چاغيندا

بير چينار بوُداغيندا 

سوْلان سوْن يارپاق کيمي, 

صاحيبيني ايتيرميش 

گوًزوٍ يوْللاردا قالان 

نيسگيللي توْرپاق کيمي

ياواش ـ ياواش اوٍستوٍموٍ 

قارا کوًلگه‌لر آلير. 

آنجاق ـ 

هله بيلميرم 

سوْن منزيله نه قالير. 

عبث‌ميش

بوُ دوٍنياني درک ائتمه‌سن ياخشيدير, 

درک ائتسن, عذابين حئسابا گلمز. 

بيرجه آن دوٍشوٍنسن, گوًرَرسن, واللاه, 

بوُ دوٍنيا بير چوٍروٍک قوْزا دا دَيمز. 

هله بوُ ايدبارين آستار ـ اوٍزوٍنوٍ

سئچن اوْلماييبدي يارانيشيندان. 

کلفي فلکدي, فله‌يي کلف, 

بيلينمير آغوُسو سوٍدلوٍ آشيندان. 

ياشيندان, باشيندان اوُتانماغي يوْخ, 

نادانا آرخادير, قانانا قنيم. 

شئيطان ماياسيندان يوْغروُلوب قاني, 

بوُ شئيطان‌اوٍزلوٍيه نييه گوٍوه‌نيم. 

بيرجه آن اوٍزوٍنده گوًرسه تبسّوٍم

آج يالقوُزاق کيمي قاپار اَليندن. 

بير داملا کدره توُش اوْلاندا دا

هئي زهر داميزار هاچا ديليندن. 

ازلدن آچاري ايتن بوُ کيليد

دئمه, بير قوُرو آد, قوُرو هوَس‌ميش. 

بوُ اوٍزوٍ دوًنموٍش ديل وئرمک نَدي, 

آدي بير سالام دا وئرمک عبث‌ميش!..

رحمت سنه

رحمت سنه, خليل رضا!

سن دئدين کي:

ـ مندن باشلانير وطن!

لعنت منه, خليل رضا!

من دئييرم: 

چيندن
 باشلانير وطن!

ائله بوُنا گوًره‌دير کي, 

سني سئون, 

اوًين ده چوْخ!

من بدبختي, 

ايت يئرينه قوْيان دا يوْخ!

دوًين ده چوْخ...

سن مينم اينام يئريمسن, 

سن مينم ايمان يئريمسن,

سن مينم گوٍمان يئريمسن, 

سن مينم اوُمان يئريمسن. 

مني قيناما, خليل رضا!

بوُ يازدان بير ياز چيخمادي, 

اوٍميد قاليب گلن يازا...

07. 06. 2003. 

تضاد 

بير اوُدوُم سوُ وئرديلر, 

عوضينده دنيزي

اَرمغان ايسته‌ديلر. 

من دنيز باغيشلاديم...

دي گَل, اوٍزوٍم گلمه‌‌دي

بير داملا ايسته‌مه‌يه. 

دئديلر: 

يا خسته‌دي, 

يا گيجدي, 

يا سرسري. 

آنجاق, اوًز آراميزدي, 

عاغليندان شيکايتچي 

اوْلمايانلار ايچينده 

منيم کيميلرين ده 

هردن گوًروٍنوٍر يئري. 

ننه‌م دئيه‌ردي

ننه‌م پيس آداما 

سوْيخا آداما, 

قارغيش ائله‌ينده دئيه‌ردي: 

ـ سنه 

آللاه اوُجوز اوًلوٍم قيسمت ائله‌سين. 

دئيه‌رديم: 

«آي ننه, 

اوًلوٍم ـ اوًلوٍمدوٍ. 

اوْنون نه اوُجوزلوسو, 

نه باهاليسي؟»

دئيه‌ردي: 

«آي بالا, 

باهالي اوًلوٍم 

شرفله ياشايان کيشيلريندير. 

اوُجوز اوًلوٍملرسه پيس عملييله 

شرفسيز عوًموٍر ـ گوٍن سوٍرَنلريندير. 

باهالي اوًلوٍملر قان باهاسينا 

آلينير آللاهين حاقّ درگاهيندان. 

اوُجوُز اوًلوٍملري آللاه پاي وئرير, 

ايلاهي, سن منيم کئچ گوٍناهيمدان.»

 چتين ايسينه...

(قلم‌داشيم رافيق بابايئفه)
اوٍزوٍموٍز سوْيويوب: 

واختسيز سوًنن اوْجاغين 

داشلاري کيمي؛

اوًلوٍم آياغيندا 

بير ناکامين 

سوْلغون ياناغيندا 

سوْن هيچقيريقدان دوْنان 

سوْن گوًز ياشلاري کيمي. 

اوٍزوٍموٍز سوْيويوب: 

صاحيبيني ايتيرن 

تنديرين بادلاري تک؛

اوُچوشو ياريمچيق قالان 

قوُشون قانادلاري تک. 

اوٍزوٍموٍز سوْيويوب:

قوُ قوُشلارينين يوُواسي کيمي؛ 

گوٍنشين قار اوٍستوٍنه 

سيزان ضيياسي کيمي. 

اوٍزوٍموٍز سوْيويوب ايچيميز ده. 

چتين ايسينه ..., چتين 

اوٍزوٍموٍز ـ بير ده!

14. 02. 2004. 

نه اوْلا...

بوُ دوٍنيانين سئوگيسي ده يالاندي، 

قلبي واختسيز چالان شاهمار ايلاندي،

گَل بوُ دوٍنيا ايله ديل تاپ دوْلان دي، 

آستاري ندير كي، اوٍزوٍ نه اوْلا. 

اوُيدوم آل ديلينه من عاغيلدان كم. 

گلديم بيرجه هوْووُر ايسينم گئدم

توٍستوٍسوٍ كوْر ائتدي مني دمادم، 

اوْجاغي ندير كي، كوًزوٍ نه اوْلا. 

اوٍره‌يينين حوًكموٍ ياددير ديلينه،

باشي قاريشيبدي فيتنه ـ فئلينه. 

درديني يوٍكله‌ييب شاعيرلرينه، 

چكدييي ندير كي، سوًزوٍ نه اوْلا. 

تپه‌دن ـ ديرناغا آغريدير ايچيم. 

غميم بير عوٍمماندير، دميم بير ايچيم. 

پئشمانام دوٍنيايا گلديييم اوٍچوٍن، 

اصيلي ندير كي، اوًزوٍ نه اوْلا...
خوْشبخت آدام 

بوُ دوٍنيانين 

اَن بختور آداميسان. 

بير شاعير دئميشكن: 

«ـ نه قانيرسان، نه قانديريرسان. 

ـ سن ده آدامي

بئله يانديريرسان»

«كيش»، ـ دئيه‌نده گئتميرسن 

«ووُر اوًلوٍم، قانيمي وئر»، ـ 

دئييرسن

سنين بختيني يازان 

گرك بيلمه‌ييب يازا 

قيسمتينه ناموُس، عار. 

خوْشبخت آدامسان، 

واللاه، 

خوْشبخت. 

بئله ياشاماغا نه وار. 

يئر 
(بير ناكام شاعيرين عزيز خاطيره‌سينه)
ساغليغيندا 

آدام يئرينه قوْيماديلار. 

سالاميني آلماديلار. 

كيمليييني دوُيماديلار. 

قاسيرغالار ياردي كوًكسوٍ، 

«ساغ اوْل»آ دا قييماديلار. 

كوًلگه‌سينه قيسقانديلار، 

وارليغيني دا دانديلار. 

آج قوُرد كيمي 

اوُلاديلار آرخاسينجا. 

دانيشديلار، گوٍلوٍشدوٍلر

قاراسينجا. 

شعرينه آغيز بوٍزدوٍلر. 

قانا ـ قانا، بيله ـ بيله

ايچيندن قيرديلار، 

ايچيندن اَزديلر. 

ايمضاسيني چيخارتديلار 

ايمضالار ايچيندن. 

دئديلر: 

«عوٍفوُنت اييي گلير 

شعرينين نفسيندن!»

آنجاق دوًزدوٍ ـ

باغرينا داش باغلايا ـ باغلايا. 

شعريني يازدي ـ 

ايچينده قان آغلايا ـ آغلايا. 

نه سيندي، نه اَييلدي، 

ائله بيل هئچ 

زامانا آدامي دئييلدي...

نه گوًزه دوٍرتوٍلدوٍ، 

نه اَل ـ آياغا سوٍرتوٍلدوٍ. 

بير شاعير عوًمروٍ ياشادي!!.

اوًلندن سوْنرا دا 

يادداشلاردا ادبي 

كيشي آدي داشيدي. 

يوٍكسل

(روُحون شاد اوْلسون، توُران خانيم.)
ـ گلدينمي، توُرانيم، ياوروُم!!

ـ گلديم، بابام!!. 

آنام!!. 

قارداشيم!!. 

سيزسيز منيم 

ابديّت سيرداشيم. 

ايللردير كي، يوْل گليرم 
تك ـ تنها، 

يالقيز...

ـ آه، معصوُم، زاواللي قيز!!!

ـ سيزه قوْووُشماق اوٍچوٍن،

حاقّا يوْووُشماق اوٍچوٍن، 

حياتيمي، عوًمروٍموٍ

تانرينين درگاهينا 

باغيشلاميشام بوُ گوٍن. 

آچين قوُجاغينيزي، آچين!!!

باسين مني موٍقدّس، 

مِهريبان باغرينيزا. 

بيليرم، نه زاماندير 

دوًنموٍشم روُحونوزو

سارسيدان آغرينيزا. 

ـ نه موٍدّتدير مي، سنين 

يوْلونو گوًزله‌ييرديك. 

سني سندن خبرسيز 

نيگاران روُحوموزلا 

كوًلگه تك ايزله‌ييرديك. 

آخير كي، گوًزوٍموٍزوٍ 

ييغدين فاني دوٍنيادان...

شوٍكوٍر سنه، ايلاهي!.

شوٍكوٍر سنه، يارادان!. 

گَل، ياوروُم، گَل!!!
ـ گَل بالام، گَل!!!

ـ گَل، باجيم گَل!!!

سنده بيزيمله 

حاقّ درگاهينا يوٍكسل...

13. 09. 2004. 

يوْل گئديرم...

گوٍنش اوْلانماديم ـ 

اوْلا بيلمه‌ديم. 

كاينات يوُيونسون نوُرومدا منيم. 

شام اوْلوب ظوٍلمتين باغريني يارديم، 

ظوٍلمتلر اَريدي قوْرومدا منيم. 

اَريديم، آليشديم، يانديم ايچيمده، 

آغريم، آجيلاريم چوًكدوٍ قلبيمه. 

يانديقجا آراديم حاقّي ايچيمده، 

سيرّيمي آچماديم، اَصلا هئچ كيمه. 

گوًردوٍم كي، حاقّ ائله سوًز دوْنوندادير. 

من حاقّا سيرّ وئرديم ـ سوًزه سيرّ وئرديم، 

ياخشيم ـ يامانيم دا حاقّ يانيندادير، 

حاقّا عاشيق اوْلان دوٍزه سيرّ وئرديم. 

روُحوملا، جيسميم‌له، كوًنوٍل واريملا. 

تانري درگاهيندا ائلچي داشييام. 

سن مني يوْلومدان ساپديرما، قارداش، 

من حاقّ يوْلچوُسونون يوْل يوْلداشييام. 

بوُ يوْلدا نه‌لر وار، نه‌لر گوًروٍنوٍر. 

آستاري اوٍزوٍندن بَللي‌دير ائله. 

چوْخ حاقّ عاشيقلري يوْل آيريجيندا، 

منسه يوْل گئديرم، 

گئديرم هله...

كيمه نه 

(تنقيدچي قلم‌داشيما)
جين تاسدان قوْرخان كيمي 

اوٍشَنيريك تنقيددن. 

قوْرخوروق كي، 

دئسك كي، 

بوُ اثر، اثر دئييل، 

بوُ سوًز يئرينده دئييل، 

سن يازديغين فيكري 

دئييبدي فيلان شاعير، 

و الي' آخير، و ساير...

كيملرسه كوٍسر بيردن. 

سن ده سوُس، 

من ده سوُسوم، 

قوْي، اوْ دا سوُسسون!

عوضينده

ادبيياتا آدلانان 

تانري معبدگاهينا 

يوْلون آزان، تزه‌نلر،

اوُتانيب ـ قيزارمادان

«داهي» كيمي گزنلر، 

سوًز پرده‌سي آلتيندا

هفته‌ده بير كيتابليق

عوٍفوُنت، چيركاب قوُسسون. 

سن ده دئنه ـ منه نه؟!

من ده دئييم ـ منه نه؟!

اوْ دا دئسين ـ منه نه؟!

بس گوًره‌سن ـ كيمه نه؟..

ايكي‌ليك‌لر

اوْ قدر اوُجايا يوٍكسلمه كي، سن 

يئره دوٍشنده ده اَزيلمه‌يه‌سن. 

موٍرگوٍلوٍ باش بلا چكر هميشه، 

آييق باش هئچ زامان دوٍشمز تشويشه. 

چوْخ دا آچيق قوْيما قلبين قاپيسين، 

سوْنرا توُتماياسان كوًنلوٍنوٍن ياسين. 

يئدييي چوًره‌يه دوًنوٍك چيخان كس 

حاقّا جان آتسا دا، حاقّا يئتيشمز. 

اوُجادان دانيشان آلچالار هر آن، 
آلچاقدان دانيشان اوُجالار، اينان. 

هميشه اَتكدن، اَلدن توُتانلار، 

آخيردا دا آياق آلتدا قالارلار. 

كوًلگه‌نده بوًيوٍين كوًلگه‌سي اوْلجاق

سنين كوًلگه‌ني ده قيلينجلاياجاق. 

دوٍنيانين عذابي جنّت باغيدير، 

اَن بوًيوٍك عذابسا قلب دوُستاغيدير. 

كيمين كي، قلبينده تانري عشقي وار، 

باشي درين ـ ديبسيز گوًيلره چاتار. 

يالنيز وظيفه‌جه «بوًيوٍك» اوْلانلار 

معناﱠ بوًيوٍكلره تله قوُرارلار. 

داغلارين درديني داغ بيلر آنجاق، 

ياپالاق تپه‌لر نه آنلاياجاق...

ذاتيندا اوُجاليق اوْلمايانلاري، 

نه قدر اوُجالتسان، اوْلماز ووٍقاري. 

اوٍره‌يين آتشي سوًنوٍبسه اگر، 

گوٍنشين اوْدو دا ائيله‌مز اثر. 

ائله يوُخو گوًر كي، اوْنو يوْزاندا 

باشينا بلالار گلمه‌سين اوْندا. 

دوٍنيايا ايبليس تك آياق آچسام دا، 

دوٍنيادان ملك تك چيخيب گئده‌جم. 

لاييق اوْلمايانا اِحتيرام ائتمك، 

شئيطانا عيبادت كيميدير، گئرچك. 
آلاموْر سئوگيدن يئتيشن نوٍبار، 

توُرشاشيرين اوْلار، اوْلماز اعتيبار. 

سن گوًزل دئييلسن، سوُيو شيرين‌سن، 

سني سئوديرن ده شيرينليييندير. 

ياخشيليق ائتدييين بير كيمسه‌دن سن 

ياخشيليق گوًزله‌سن، عذاب چكرسن. 

اوًزوٍنده اوًزوٍنوٍ دفن ائله‌ين كس، 

لاپ تانري اوْلسا دا، يئري گوًروٍنمز. 

هر كس اوًز عاغلينين صاحيبي اوْلسا، 

اوْردوُيا باش اَيمز، تك بئله قالسا. 

اگر بلاديرسا ديلين باشينا، 

ديلده گوٍناه يوْخدور، عاغليني قينا. 

پرده‌لي يارانيب اينسان...، كاينات، 

پرده‌سي آچيلسا، سوًنر بوُ حيات. 

اگر ياراداني دوُيماق ايسته‌سن، 

اوّل ياراتديغين درك ائتمه‌ليسن. 

ماياسي حاراملا يوْغرولان كسلر، 

هميشه حالالليق تعليم ائدرلر. 

ايچيني گوًرمه‌ين چوًلوٍنوٍ گوًرمز، 

چوًلوٍنوٍ گوًرمه‌ين اوًزوٍنوٍ بيلمز. 

كيشي‌ليك كيشي‌نين خيصلتينده‌دير، 

كيشي‌ليك نه ثروت، دوًولتينده‌دير. 

گوًزللر بيريني قلباﱠ سئوسه ده، 

ايسترلر عالمي سالسين كمنده. 

گزمه مزاريمي توْرپاق آلتيندان، 

من شعرلريمده دفن اوْلوُنموشام. 

شعريم ده، سوًزوٍم ده دوُيغولاريمين، 
بير ده زامانيمين شكيللريدير. 

بوُ وئجسيز دوٍنيايا، بوُ كايناتا

اوًن سوًزوٍم، سوْن سوًزوٍم شعرلريمدير. 

ايكينجي حيصّه:
سئوگي
عوًموٍر ـ گوٍندوٍر...

سئوگي قاييتديمي...

«قايتار سئوگيميزي» ماهني‌سيني ديله‌يَركن. 

سئوگي قاييتديمي ـ 

اوْ سئوگي دئييل. 

لكه‌لي ناموُس‌دوُر قاييدان سئوگي. 

هر وارليق بير دفه دوْغولان كيمي، 

سئوگي ده تزه‌دن دوْغولان دئييل. 

اوْ بخت آيناسيدير، قيريلدي... بيتدي،

مين يئردن جالاسان جالاق گوًتوٍرمز. 

نه قدر اوْووُدوب عزيزله‌سن ده، 

هئچ واخت اوّلكي تك اوٍزوٍنه گوٍلمز. 

چاليش ايلك سئوگيني ايتيرمه‌يه‌سن. 

تزه‌دن تاپيلان سئوگي دئييل تا. 

اوْ، اوٍزوٍ اوٍز گوًرموٍش دَللال كيميدير

چتين كي، قلبينده بير قرار توُتا. 

بيرجه يوْل يوُوادان اوُچان قوُش كيمي

اوًيرنجه‌لي اوْلور ايتن سئوگيلر. 

تزه‌دن دوًنسه ده يوُواسينا اوْ، 

سوًنموٍش اوْجاغيندا سوْيوق كوٍل اَلر. 

سئوگي عوًموٍر ـ گوٍندوٍر، سئوگي حياتدير. 

سئوگين ايتيبديرسه ـ ايتيب حياتين. 

سئوگيسين ايتيرن بختين ايتيره‌ر، 

سئوگي‌دير محوري بو كايناتين. 

باهار تبسّوٍموٍ

باهار تبسّوٍموٍ اوُموردوم سندن

سن منيم عوًمروٍمه ياغان قار اوْلدون. 
مني عذابيملا قوْيوب باش ـ باشا

آخير كي، سن ده بي‌اعتيبار اوْلدون. 

چوْخ دئديم، گَل داشي توًك اَته‌ييندن، 

بوُ ياشا، بوُ باشا عيناد ياراشماز. 

سن كي، بوُ دوٍنيانين اوٍزوٍن گوًرموٍسن، 

اوُشاق دئييلسن كي، دوٍشوٍنسن بير آز. 

سئوگي دوٍنياسينين اوًز قانوُنو وار، 

بير اوٍزوٍ اوْددوُرسا، بير اوٍزوٍ سوُدوُر. 

سنين بوُ ترسلييين سني ياشاتماز، 

سنين بوُ ترسلييين مني قوْرخودور. 

كيبريت عوًموٍرلوٍدوٍر واختسيز سئوگيلر، 

سني قيناماغا حاقّيم يوْخ منيم. 

سن منله، بلكه ده، خوْشبخت اوْلاردين، 

آي اوًزوٍندن كوٍسوٍب اوٍزوٍ دوًنه‌نيم!..

نئيله‌ييرسن 

(بير شعر مجليسينده شعر اوْخويان، آنجاق اوًزوٍ شعريندن گوًزل اوْلان بير گوًزل)

سن ائي گوًيلر خبري، 

آللاهين بختوري. 

حوًرمتدن سالما شعري...

سن كي، اوًزوٍن شعرسن، 

شعري نئيله‌ييرسن. 

تانرينين قلم‌ايله

يازيلميش بير اينجيسن. 

گوًزللرين ايچينده 

گوًزلسن بيرينجي‌سن. 

سن كي، اوًزوٍن شعرسن، 

شعري نئيله‌ييرسن.

گوًزلرينين آتشي 

اوْدلارا سالدي مني. 

من بيچاره نئيله‌ييم

اينانديريم كي سني 

سن كي، اوًزوٍن شعرسن، 

شعري نئيله‌ييرسن.

تبسّوٍموٍن، گوٍلوٍشوٍن 
دان اوٍزوٍنوٍن مِهريدير. 

كيپرييينه قوْنان تر

گوٍل اوٍستوٍنوٍن شئهي‌دير. 

گوًزللييين آللاهين 

گوًزلليك تشبئهي‌دير. 

سن كي، اوًزوٍن شعرسن، 

شعري نئيله‌ييرسن.

سوٍد اوٍزوٍ بارلانان تك 

بارلانيب ديل دوْداغين. 

داغ قره‌نفيلي كيمي 

آللانيب گوٍل ياناغين. 

مني مندن آليبدي

دوُروُشون، قاش ـ قاباغين. 

آي آللاهين بلاسي، 

سن كي، اوًزوٍن شعرسن، 

شعري نئيله‌ييرسن.

منيم قصديمه دوُروب 

مني اوًلدوٍرن گوًزل،

بوُ چاغيمدا عالمي

منه گوٍلدوٍرن گوًزل، 

نه مندن گوًز چكيرسن، 

نه اينصافا گليرسن...

ائي حاقدان گلن شعر، 

سن كي، اوًزوٍن شعرسن، 

شعري نئيله‌ييرسن.

گئجيكميش محبّت 
حاقّيندا باللادا 

(سنين «گَل باريشاق» تبسّوٍموٍنوٍ، من اوْ واخت اَل آچان ديله‌نچي سانديم.)
م. آراز. 

آرابير اوًزوٍمله تنها قالاندا، 
آليب خاطيره‌لر آپارير مني. 

كئچن عوًمروٍموٍن دوْلايلاريندان 

داغيدير دوُماني، داغيدير چني...

گوًروٍم بد نييّتين كوْر اوْلسون گوًزوٍ، 

بير قفيل گوًروٍشله ايتيرديم سني. 

من هاردان بيله‌يديم بير قيز قارشيغي 

آللاه قارغيشييميش، توُتاجاق مني. 

...بلكه ده بير قيسقانج اَر اوُجباتيندان، 

آغاريب ساچلارين واختسيز ـ وعده‌سيز. 

بيليرم... گوًروٍشسك يوْللاردا قفيل، 

اوًترسن يانيمدان سس‌سيز ـ صداسيز. 

آرادان كئچسه ده بير سئوگي عوًمروٍ 
گوًروٍنوٍر، ايلك عشقين اوْدو سوًنمه‌ييب. 

سن آنا اوْلسان دا، ننه اوْلسان دا، 

هله ده قلبينين اوٍزوٍ دوًنمه‌ييب. 

مني سوْروُشورسان ياخيندان، ياددان: 

«اوْغوُلدان، اوُشاقدان نه‌يي وار گوًرن». 

سن مندن اوًتروٍ نيگاران اوْلما، 

منيم ده پاييمي وئريب پاي بوًلن. 

ايندي قايغيلاريم بيره اوْن آرتيب، 

ساچيما دَن دوٍشوٍب ياشيمدان قاباق. 

هر گوٍناهيم اوٍچوٍن، هر سحويم اوٍچوٍن، 

اوٍره‌ييم آغرييير باشيمدان قاباق. 

بلكه ده قيسمتي بوُيموش طالئيين
من سنين بختينه يازيلماميشام. 

ايندي نئيله‌ييم كي، قلبيندن هله 

ابدي ناخيش تك پوْزوُلماميشام. 

ائح... اوْلان اوْلوُبدو، كئچن كئچيبدي، 

ايندي ها دوٍشوٍنك، ايندي ها آناق. 

آتلانان آتلانيب، كوًچن كوًچوٍبدوٍ، 

ايندي ها گوًينه‌يك، ايندي ها ياناق...
من سني سئوميشم

نرگيزين قيزيلي آل ياناغيني، 

زامباغين جيلوه‌لي تر بوُداغيني، 

بنوًوشه گوًزوٍنوٍن شئهلي چاغيني 

سئوديييم كيمي، 

من سني سئوميشم، 

سني سئوميشم. 

پاييز يارپاغينين خيشيلتي‌سيني، 

كوًورك بوُلاقلارين پيچيلتي‌سيني، 

ايلك سئوگي نيشانيم ـ داش خيناسيني 

سئوديييم كيمي، 

من سني سئوميشم، 

سني سئوميشم.

گوًزلري موٍرگوٍلوٍ قار چيچه‌ييني، 

تزه پوُچولايان نار لَچه‌ييني، 

سارماشيق گوٍلوٍنوٍن توٍل اوًرپه‌ييني

سئوديييم كيمي، 

من سني سئوميشم، 

سني سئوميشم.

باهارين نوٍباري توْرپاق عطريني، 

شئهين چيچك اوٍسته تيترمه‌ييني، 

سئوگيدن قوْر آلان گوًز ببه‌ييني
سئوديييم كيمي، 

من سني سئوميشم، 

سني سئوميشم.

قايا ماميرينين گوًز ياشلاريني، 

يوُردومون تزه‌تر ذيروه قاريني، 

قارانقوُش نفسلي ايلك باهاريني 

سئوديييم كيمي، 

من سني سئوميشم، 

سني سئوميشم.

سئوه‌جه‌يم ده...

(بير آهيل دوْستومون كوًنوٍل دوٍيغوسو)
سن دوُيغو جالادين دوُيغوما منيم، 

اوًزوندن خبرسيز مندن خبرسيز. 

گئچيكميش محبّت اوْدو قالادين، 

ياشيمدان خبرسيز، ايلدَن خبرسيز. 

يوٍز كره گلسك ده گوٍنده اوٍز ـ اوٍزه،

سنه گوًزاوُجو دا باخماديم بئله. 

قوْرخدوم كي، سئوگيمدن دوُيوق دوٍشه‌سن، 

ايستي اوْد ـ اوْجاغين سوْيويا بيله. 
گوًزوٍم‌دوْلوُسو دا گوًرمه‌ييم دئيه، 

اوًزوٍم بيله ـ بيله قاچميشام سندن. 

چيچكلر اوُزاقدان گوًزل گوًروٍنوٍر، 

سني چيچك كيمي سئوميشم گئندن. 

بيزيم ياشيميزين اوْ چاغي دئييل، 

اوْووُداق باخيشلا اوٍره‌ييميزي. 

بيزيم ياشيميزين اوْ چاغي دئييل، 

آچاق گوًزياشييلا ديله‌ييميزي. 

سنين تا قاينانا، منيم قايناتا 

چاغيميز اوْلسا دا، دئيه‌جه‌يم ده:
قاريييب عصايا سوًيكك اوْلسان دا، 

من سني سئوميشم، سئوه‌جه‌يم ده...

گئجيكميش سئوگي مكتوُبو 

منه «سوْيوقسان» ـ دئدين، 

من سني قيناميرام. 

بيليرم، بير ايشينه، 

سئوينجينه، غمينه

طالئييني تئز دوًيَن 

زامانين سيتمينه 

داها من ياراميرام. 

قيناما مني، گوٍلوٍم، 

لاقئيد اوْلموشام من 

حتّي، اوًزوٍم اوًزوٍمه. 

اوْ قدر اينامسيزام ـ 

اينانميرام، بعضاﱠ ده، 

عاغليمين ديقته‌سينه، 

اوٍره‌ييمين سوًزوٍنه. 

واللاه، بئله دئييلديم، 

سن كي ياخشي بيليرسن...

سنينله گوًروٍشنده، 

قوُروُ توْرپاق، داش اوٍسته

ساعاتلارلا اوْتوُروب 

كوًنلوٍموٍزوٍن دوُيغوسون، 

گله‌جه‌يين آرزوسون 

لذّتله بوًلوٍشنده. 

ايندي صبريم توٍكه‌نيب، 

ياشيم دا اوْ ياش دئييل. 

اينانديغيم سيرداشيلار 

داها اوْ سيرداش دئييل. 

اوٍستوٍمه قوْنان توْزدان 

اوٍشَنيرم بئله من. 

مني سن تانيييردين...

چوْخو بيلمير، من كيمم. 

اينجيمه سن، سن آللاه، 

سنه سوْيوقلوغوم دا 

سنين اوًزوٍندن دوْغوب. 

ساچيم هله بير يانا، 

قاشيما ياغان قارا دا 

سنين اوٍزوٍندن ياغيب. 

...سنين گلين كوًچدوٍيوٍن 
اوْ پاييز گئجه‌سينده 

بيزيم سئوگيميزين ده 

چالديلار سوْن زنگيني. 

آرادان ايللر كئچيب، 

دَييشسه ده آرزوُلار، 

من اوْ واختدان ايتيرديم 

حياتين معناسيني، 

عوًمروٍموٍن آهنگيني...

چتين... بير ده بختيمه

ووٍصال گوٍنوٍ دوْغاجاق،

مني ناحاق قيناما، 

من نه‌لر چكديييمي 

اوًزوٍم بيليرم آنجاق...

24. 08. 2003. 

اوٍچوٍنجو بوًلوم
ايچ دوٍنيامدان

گلن سسلر

سئوگي، كدر 

اَن بوًيوٍك كدر ده سئوگيدن دوْغور، 

سئوگي‌دير كدرين، دردين آناسي. 

آللاهدان آشاغي،مندن يوُخاري

ملكلر اوْخويور سئوگي دوُعاسي. 

بوًيوٍك سئوگي‌نين ده كدري بوًيوٍك، 

سيغيشمير يئر ايله گوًي آراسينا. 

بير چيچك اوًنوٍنده حئيرت اوْلسا دا، 

باش اَيمير زامانين فيرتيناسينا. 

اينسان ياراناندان كوًكله‌نيب ائله، 

ايچي سئوگي دوْلو كدرين اوٍسته. 

ووٍصال حسرتينه قوْووُشماق اوٍچوٍن

چيرپينير كوًكسوٍ تك بير دار قفسده. 

كوٍكره‌ييب جوْشسا دا بير عوٍممان كيمي

كدرلي آنيندا دوُرولور اينسان. 

اَل‌چاتماز، اوٍن‌يئتمز ذيروه اوْلسا دا، 

بعضاﱠ اوًز ايچيندن قيريلير اينسان. 

سئوگي‌سيز كدريم، كدرسيز سئوگيم
سوُيا حسرت قالان چيچك كيمي‌دير. 

كوٍلكلر آغزيندا داشا چيرپيلان 

بوُداقدان اوٍزوٍلن لچك كيمي‌دير. 

منيم كدريم ده، سئوگيم ده بوٍتوًو، 

اوْنلاردير عوًمروٍموٍن قوْشا قانادي. 

كدرسيز، سئوگي‌سيز بير آرزوُ ـ كاميم

«نه موُرازا يئتدي، نه ياريمادي». 

سئوگي‌دير، كدردير حياتين دادي، 

گوًيوٍن رنگينده ده سئوگي، كدر وار. 

يئر اوٍستوٍ بير يانا، يئر آلتيندا دا

سئوگي، كدر آدلي دفينه ياتار. 

نه‌دن؟

ايتين ده ديلين بيلديم، 

قوُردون دا. 

سوُيون دا ديلين بيلديم، 

اوْدوُن دا...

نه‌دن، 

آللاهيم، 

نه‌دن ـ 

آدام ديلين بيلمه‌ديم 

آدام اوْلا ـ اوْلا؟!. 

بير آياغيم بوُردا، 

بير آياغين گوْردا. 

جاواب تاپا بيلميرم 

هله ده بوُ سوُالا...

شاعير طالعي

(ائلمان حبيبه)
من نه‌يي يازيرام، 

نئجه يازيرام، 

نييه يازيرام...

مقامي چاتاندا، 

واختي گلنده، 

بئشي بيلمه‌سه ده، 

بيري بيله‌جك...

بيلن ده ـ 

يا مني آلقيشلاياجاق، 

يا دا كي، 

روُحوُمو گوٍللَه‌له‌يه‌جك!..

كدردير بيرلشديرن

هر داملا گوًز ياشيندا 

بير بشري كدر وار. 

پاييزين دا، قيشين دا

بطنينده بير قَهَر وار. 

كدردير بيرلشديرن 
اينساني بير ـ بيرينه. 

كدردير اينسان اوْغلون 

قوْيان اينسان يئرينه. 

كدر سيرلي بير عالم، 

كيمسه بيلمز سيرّيني. 

سيرّ ايچينده اينسانلار

بوًلوٍشوٍب كدريني. 

كايناتين سيرّي ده 

اوْنون اوًزوٍنه كدر. 

اينسان كدر ايچينده 

اوًز اوًزوٍنوٍ كشف ائدر. 

بوُ دوٍنيا باشدان ـ باشا 

اوًزوٍ بوْيدا كدردير. 

كدر ابدي قالان،

«اينسان گلدي گئدردير»...

بوُ دا بير ناغيلدي

(آتا، بير ناغيل كيتابي تاپ اوْخوياق.)
اوًولاد ايسته‌يي. 

من اوًزوٍم جانلي بير ناغيلام، بالا، 

هله اوْخونماييب بير خطّيم بئله. 

اوْخونسام، گوًره‌رلر قايا عوًمروٍموٍ

نئجه اَريتميشم من گيله ـ گيله. 

اوْد اوْلدوُم، اوْجاغيم، كوٍلوٍم اوْلمادي، 

يانديم دوُيغولاردا، اوٍركلرده من. 

آغريسيز، آجيسيز گوٍنوٍم اوْلمادي، 

آليشديم اوٍميد تك بَبكلرده من. 
چوْخ اوْلوب دَنده‌نه داشينا دوًنوٍب 

قوْيماديم اوُچولا بير كوْماني دا. 

صحرادا نيشانگاه داشينا دوًنوٍب

حقيقت ائيله‌ديم چوْخ گوٍماني دا. 

بعضاﱠ بير ديلسيزه ديل اوْلموُشام من، 

ديلي سوًز توُتاندا كسيب ديليمي. 

بعضاﱠ بير اَلسيزه اَل اوْلموشام من، 

اَلي اَل توُتاندا كسيب اَليمي. 

بير واخت داماريمدان قان وئرديييم ده 

مني دئو تانيتدي مليك‌ممّده. 

من ايسه حاقّ دئييب حاقّا سيغينديم، 

چوٍنكي اينانماديم باشقا قوٍوّه‌ته. 

دئميرم پئيغمبر اوًولادييام من، 

منيم هئچ گوٍناهيم، سوُچوم اوْلماييب. 

يوْخ، من ده اينسانام، آدي بير اينسان، 

هئچ اينسان آنادان پاك دوْغولماييب. 

منيم ده قلبيمده شئيطان حيسّي وار، 

آللاه عشقي ايله دوُروُب دوًش ـ دوًشه. 

آنجاق بير شر ايشه سرپَنده اَليم، 

«لعنت كوْر شئيطانا» دئديم هميشه. 

نه موٍطيع اوْلموشام، نه ده باش‌كسن، 

منيم ده مئيدانيم، آتيم اوْلوبدو. 

هر اوُجوز باشلارا باش وئرمه‌ميشم، 

منيم اوًز نجابت ـ ذاتيم اوْلوبدو. 

... كئچن عوًموٍر ـ گوٍنوٍ اَلك‌لديم من، 

گلن عوًموٍر ـ گوٍنوٍم نه اوْلا ـ اوْلا. 

ياخشيم، يامانيم دا گوًز قاباغيندا، 

بوُ دا بير ناغيلدي دانيشديم، بالا. 

04. 09. 2000 ـ جي ايل. 

ديري‌يم

...بير داملادا مين عالم، 

مين عالم بير داملادير. 

هر داملانين ذرّه‌سي

اوًزلوٍيوٍنده اَمّادير. 

هر شئي سيردان يارانيب، 

هر شئي سيردير اوًزوٍنه. 

هئچ وارليق باش آچانمير، 

آستاري نه، اوٍزوٍ نه. 

ميليوْن ايللردير اينسان 

آچانمادي سيرّيني. 

اوْنون‌چوٍن تاپا بيلمير

كايناتدا يئريني. 

سيرّ تك گلديم دوٍنيايا، 

سيرّ تك چيخيب گئديرم. 

جيسميم توْرپاق تك اوًلوٍ، 

روُحوم ايله ديرييم. 

دوٍشوٍنجه‌لر
1

من زامانين ايچينده، 

زامان منيم ايچيمده 

آنلاشيريق بير تَهَر. 

عالمين سيرّي‌يام من، 

عالم ده سيردير منه، 

يوْللاشيريق بيرتَهَر. 

بير باشسيز آياغام من، 

هم ده آياقسيز باشام، 

دوْلاشيريق بير تَهَر. 

قارا گوٍن باشيم اوٍسته، 

من ده قارا گوٍن اوٍسته، 

گوٍندوٍر... كئچير بيرتَهَر. 

من اوًزوٍمدن خبرسيز، 

اوًزوٍم مندَن خبرسيز،

ياشاييريق بيرتَهَر. 

2

كيمينه درد وئردي آللاه، 

كيمينه ثروت. 

درد بير ثروتدير، 

ثروت ده بير درد. 

كيمينه درد وئردي آللاه، 

كيمينه درمان. 

درمانسيز درد اوْلماز، 

دردسيز ده درمان. 

كيمينه درد وئريب آللاه، 
كيمينه دوًوران. 

دوًورانسيز درد اوْلماز، 

دردسيز ده دوًوران.

كيمينه آت وئردي آللاه، 

مئيدان وئرمه‌دي. 

كيمينه مئيدان وئردي آللاه، 

آت وئرمه‌دي. 

نه مئيداني اوْلان ياريدي 

قيسمتيندن، 

نه آتي اوْلان. 

كيمينه ده نه آت وئردي آللاه، 

نه ده مئيدان. 

بيرعوًموٍر ياشاتدي ـ 

سفيل، سرگردان. 

كيمينه آت دا وئريب آللاه، 

مئيدان دا. 

آمّا غئيرت وئرمه‌دي، 

قيلينجينين قبضه‌سي ده 

پاس آتدي قيندا. 

كيمينه آت دا وئريب آللاه، 

مئيدان دا، 

قئيرت ده. 

قيلينجينين گوٍجوٍيله 

دوٍنياني قوْيدو حئيرتده. 

آنجاق اوًلنده

وطنسيز اوًلدوٍ...

ايچينده بير چنگه يانغي قالدي. 

دوْداغيندا بير اوُدوُم آه...

اوْيونون اوْلسون، آللاه، 

اوْيونون!

واريث 

ايستانبوُل هاواسيندان 
بير توْز قوْندو اوٍزوٍمه، 

سانكي ايچيم گوًينه‌دي، 

اوٍزوٍم اوْد توُتوُب ياندي. 

سيلديم ـ گئتمه‌دي، 

يوُدوم ـ گئتمه‌دي. 

دوٍشوٍندوٍم اوًز ـ اوًزوٍمه:

بوُ، يا بير موًعجوٍزه‌دي، 

يادا كي... نه‌دي؟.

اياق ساخلاييب باخديم 

گاه سوْلوما، ساغيما. 

بير پيچيلتي سوٍزوٍلدوٍ

بوْلشئويك هاواسيندان 

«كاراشميش» قوُلاغيما:

ـ زحمت چكمه، آركاداش، 

بوُ توْز محرم‌دير سنه، 

سن ده بوُ توْزا سيرداش. 

بوُ توْز علي بَي‌لرين

ايستانبوُل هاواسينا 

هوْپان آياق توْزوُدوُر. 

سنين بختينه دوٍشن 

بير طالع‌ليك يازيدير. 

نئچه ايللردير بوُ توْز 

سرگردان روُحلار كيمي 

دوْلاشير كوٍچه ـ كوٍچه، 

دوْلاشير اوًلكه ـ اوًلكه، 

دوْلاشير قيطعه ـ قيطعه. 

تك ايستانبوُل هاواسي

قوْيماييب بو توْز ايته!

اوٍزوٍمه قوْنان توْزو 

چكيرم اوٍره‌ييمه. 

علي بَي‌لر روُحونا ـ 

توُرانچيليق آدينا 

كوًكوٍ دريندن درين 
يوْغون بير درد آغاجي 

اَكيرم اوٍره‌ييمه...

ايستانبوُل، 03. 04. 2004. 

قيامت 

بوٍتوٍن زامانلارين توْزاناغيندا 

نه صنعت گوًروٍنوٍب، 

نه ده صنعتكار. 

آنجاق ـ 
هر شئيي يئرينه قوْيوب 

تاريخي دئديييميز 

موٍدريك ايختييار...

آرشين

اوٍزوٍمده گوٍلوٍش گوًرن 

«خوْشبخت آدامسان» دئدي: 

ـ آراز عاشيغيندان، 

كوٍر توْپوُغوندان. 

ـ ايچيمي گوًرن بيلر 

نئجه قاراقانلار آخير 

اوٍره‌ييمين چاپيغيندان...

شاعير قلبي 

شاعير قلبينين تئلي 

شاختالي قيش گئجه‌سي 

اوْن مين ووْلتلوُق يوٍك آلتدا

اينله‌يَن تئله بنزه‌ر. 

نه اوُسانار، نه بئزه‌ر. 

مينّت قوْيماز كيمسه‌يه، 

آغريسين اوًزوٍ چكر، 

خئيرين وئرَر «اوًزگه‌يه»...

اينام 

باشيمين اوٍستوٍنده قار پيچيلتيسي، 

آياقلاريم آلتدا قار خيرتيلتيسي، 

گئديرم اوٍزوٍ يازا...

كيمينين

كيمينين اَلي ايستيدي، 

كيمينين اوٍره‌يي.

اَلي ايستيلرين 

حاصيل اوْلور ديله‌يي. 

اوٍره‌يي ايستيلرين 

داشدان چيخير چوًره‌يي 

گئتدي

من بير داغ چايي ايديم 

سسيم، نفسيم تميز، 

عشقيم، هوسيم تميز. 

ساحيل‌لريم گوٍل ـ چيچك، 

اَن درين قاتلاريم دا

گوًروٍنوٍردوٍ آينا تك. 

عوٍممانا قوْووُشاندان هر شئييم ايتدي گئتدي. 

اَليم اَتكدن اوُزون 

عوًموٍر ده بيتدي... گئتدي. 

اوٍچ ساعات 

منيم ايش اوْتاغيمدا 

اوٍچ رنگ ساعاتا ايشله‌يير. 

بيري عقيدم كيمي 
ائله يئرينده سايير. 

بيري اوٍره‌ييم كيمي 

زامانلا آدديملايير. 

بيري ده دوُيغوم كيمي

زاماني قاباقلايير. 

بوُ اوٍچ ساعات ائله 

اوًيره‌نيب كي، اوٍز ـ گوًزوٍم، 

اوْنلاردان بيري يوْخسا، 

دئمك، يوْخام من اوًزوٍم. 

قوْرخوُرام 
نئچه كي، اَلي ايستي ايدي 

دوْلانيرديلار باشينا

يئر گوٍنشين باشينا 

دوْلانان كيمي. 

يانيرديلار اوْدونا

پروانه‌لر شامين 

اوْدوُنا يانان كيمي 

آپاريردي عاغليني 

«گوًزه‌للرين» دوُروشو، 

«سئوگي‌دوْلوُ» چم ـ خمي. 

كئف اوٍستئيدي كئفي، 

دم اوٍستئيدي دمي. 

دئييرديلر: 

ـ اوْرادا اوْتوُرما، سن آللاه، 

اوْرا سنه سوْيوُق اوْلار. 

بوُيوُر يوُخاري باشا. 

بوُرا سنه لاييق اوْلار. 

ـ يوْخ ـ يوْخ... نه زحمت، 

اينجييه‌رم، واللاه. 

ـ تكي سنه خوْش اوْلسون، 

يوْخسا كوٍسه‌رم، بيللاه. 

ـ سنه گَلن منه گلسين، 

ـ سني ايسته‌مه‌ين اوًلسوٍن. 

ـ «اوًل» دئسن، اوًلمه‌سم، 

منه مين نيفرت. 

«قال» دئسن، قالماسام، 

ذاتيما لعنت...

... ائله كي «قيش گلدي» 

سوْيوُدو اَلي، 

گوًزوٍنه دَيمه‌دي 

نه عاغيللي، نه دَلي. 

توْيوندا اوْيناماغا، 

ياسيندا آغلاماغا

آدام توُتدو گوٍنه‌موُزد...

نه سئوينجيني بوًلن اوْلدو،

نه درديني بيلن. 

ياواش ـ ياواش چوْخاليردي 

اوٍستوٍنه اياق آچان، 

اوٍستوٍنه گوٍلن. 

يايين يايليغيندا دا 

دوْن ووُرموش آدام كيمي 

گزيردي آرام ـ آرام. 

دوٍنَندن اَل اوٍزوٍلوٍ، 

صاباحي دا بد گوٍمان. 

بئله دوًنوٍك طالعدن 

يامان قوْرخورام، 

يامان!..

دوٍنيايا 

منه مينّت قوْيما كي، سن 

«سني قوْينوُمدا بسله‌ديم.

اوٍستوٍمدن ـ باشيمدان كسيب

اَيين ـ باشيني سوٍسله‌ديم». 

نه ييغميشديم ديش ـ ديرناقلا، 

هاميسين توًكوٍب گئديرم. 

من سنه تنها گلميشديم، 

تنها دا چيخيب گئديرم. 

27. 11. 2002 ـ جي ايل. 

آ دوٍنيا

اوٍزوٍن آغ اوْلسون، آ دوٍنيا، 

سالدين مني اوًز گوٍنوٍنه. 

منه قالسايدي، بير تَهَر، 

ايشي قوْيارديم يوًنوٍنه. 

«من دئييرم همدن ـ همه، 

سن دئييرسن دمدن ـ دمه». 

يوْخسا سن ده تا اوُيموسان

شئيطان آدلي عاغلي كمه؟..

اَل چكسن منيم ياخامدان، 
اوًزوٍم بيلرم ايشيمي. 

گئت اوًز ايشينله مشغوُل اوْل، 

پوْزما منيم گرديشيمي. 

گيلئيلي ده دئييلم 

دئييرلر ـ 

جنّتين هاواسي ياخشيدير، 

جهنّمين آداملاري. 

دئييرلر ده...

كيمدير گلن جنّتدن، 

يا جهنّمدن. 

آنجاق ـ 

من اوًز عوًمروٍمده 

هر گوٍن، هر آن، هر ساعات 

جنّتي ده گوًرموٍشم، 
جهنّمي ده. 

نه جنّتيم جنّت اوْلوب، 

نه جهنّميم جهنّم. 

گيلئيلي ده دئييلم...

ياشاييرام 

طالع يازان عوًمروٍموٍ

داها نه غم...

بلكه ده حاقليام 

ايچيم آلاچالپوْو قار هاواسيدير، 

قيروْولاشيب حيسّيم، دوُيغولاريم دا.

ديليمين اوُجوندا سوًزوٍم ده دوْنوب، 

بير اوٍستوٍمه گزير دوْداقلاريمدا. 

ياشيمين دا هله اوْ چاغي دئييل، 

نه اَللريم اَسه، نه باشيم اَسه.

زوْروُمون دا هله اوْ چاغي دئييل، 

هر يئريندن دوُران سوًزوٍموٍ كسه. 

آنجاق اوًز ايچيمده ايچيم آغلايير، 

ناكام اوًلدوٍردوٍيوٍم دوُيغوُلاريما. 

اوًزوٍم اوًز اَليمله قبير قازميشام

عوًمروٍموٍن ـ گوٍنوٍموٍم قايغيلارينا. 

بلكه ده حاقلييام، بلكه ده حاقسيز، 

حاقّي گزه ـ گزه دوًندوٍم «حاقسيزا». 

ووُروب چيخارتديلار سيرادان مني، 

آخير دوًندرديلر قوُرد تك يالقوُزا. 
«زامان سنله دئييل، سن زامانلا اوْل»، 

واختيندا دوٍز سوًز وٍ سن دئدين، آتام!

نئيله‌ييم، طالعين اوًز حوًكوٍموٍ وار، 

قوْيمادي باشقا جوٍر بير آدديم آتام...

18. 02. 2003

حاقّ گزن اينسان
ظارافات‌يانا 

بوُ ناحاق دوٍنيادا حاقّ گزن اينسان، 

حاقّي تاپان يئرده باشين گئده‌جك، 

باشين گئتمه‌ميشدن ديزين چوًكه‌جك، 

داشينين اوٍستوٍندن داشين گئده‌جك. 

سن ميليوْن ايل قاباق، ميليارد ايل قاباق

درگاهدان قوْووُلدون گوٍناهين اوٍستده. 

بوُ قبير ائوينين عذابلاريني

آختارما آللاهدا، نه تانري كسده. 

اوًزوٍن اوًز اَلينله ووُردوُن ايپيني، 

سوًنموٍش اوْجاغيندا اوٍفوٍرمه قوْرو. 

بئش گوٍنلوٍك دوٍنيادي ـ كئچيبدي داها...

«لعنت شئيطانا» دئ «باشيني قوْرو». 

طنطنه‌لي سوًز...

طنطنه‌لي سوًز رنده‌دير، 

اوْ هر گئديش ـ گليشله

قلبدن بير لاي قوْپارير. 
گوٍنلرين بيرينده ده 

اوٍزوٍنه گوٍله ـ گوٍله 

گيريب قوْلونا سني 

بوُ دوٍنيادان آپارير...

دوًنوٍكموٍش

مني بوُ دوٍنيانين گوًزوٍ گوًتوٍرموٍر،

ائله بوُرونلايير هر آخشام ـ سحر. 

تانرينين قيسمتي بير تيكه‌ني ده 

ساليب اوْوساناتدان ائيله‌ييب زهر. 

نه قدر اوًزوٍموٍ ياخشي آپارديم،

يئنه ده آغزيني اَييبدي مندن. 

اوًزوٍم چوْخ ديوانا چكديم اوًزوٍموٍ، 

بوُ دوٍنيا نه پيسليك گوًروٍبدوٍ مندن؟..

گوًزوٍ پرده‌ليدير يارانيشيندان، 

ياخشيني ـ ياماندان سئچنمه‌دي هئچ. 

من اوْنون يوْلوندا عوًموٍر چوٍروٍتدوٍم. 

اوْ بير چوًپوٍندن ده كئچنمه‌دي هئچ. 

عوًمروٍموٍن گوٍن دوًنن چاغيندا بيلديم 

دوٍنيا قَهرين چكمك ايضافي يوٍكموٍش. 

«مردي قوْوا ـ قوْوا نامرد ائيله‌ين»

دوٍنيانين اَزلدن اوٍزوٍ دوًنوٍكموٍش. 
نئچه كي،

اوًز اَليم، اوًز باشيمدي، 

آللاه خاطيرينه، قوْيون

هئچ اوْلمازسا بيرجه يوْل 

آغلاييم اوًزوٍموٍ 

اوٍرك‌دوْلوسو. 

اوًلندن سوْنرا 

آغلايانلار تاپيلاجاق: 

آنجاق ـ 

مني بهانه ائديب

اوًز درديني آغلاياجاق 

چوْخوُسو...

مني قيناماسين 
اَيري خطلر كيمي اَيري آداملار

بيرلشه بيليرلر ايسته‌دييي آن. 

پارالئل خطلر تك دوٍز آداملارسا

بيرلشه بيلميرلر هئچ واخت، هئچ زامان. 

اَيريلر اَييلير اَيري اوًنوٍنده، 

ساخلايا بيلمه‌يير باشدا پاپاغين. 

بئش اَيري بيرلشسه، كئچيره بيلير

يوٍز نفر، مين نفر دوٍزوٍن چيراغين. 

عايله ده، اوُشاق دا دوًزمه‌يير بعضاﱠ

دوٍز اَرين، آتانين عمللرينه. 

جيبي بوْش، ويجداني دوْلو اوْلانلار 

اوٍركلرين يئيير چوًرك يئرينه. 

فيرلانان دوٍنيانين اوْخو اَييليب، 

اَيري عملييله، شئيطان اَلييله. 

من گوًرن دوٍزلرين چوْخو اَييليب...

چكيلير «حاقّ» اَيري تره‌زي‌سييله. 

دوٍزلرين قيسمتي سوُسوز صحرا، دوٍز، 

دوٍزلره دوٍزوٍن ده قاينامير قاني. 

مني قيناماسين تنقيدچي قارداش، 

اَيريلر «ايداره ائدير» دوٍنياني. 

ائله سئوين كي...

(آتام ائوده اوْلاندا ائويميز ايشيقلي اوْلور.)
اوًولاديمين فيكرينجه.

هردن منسيزلييه اوًيرنين، بالا، 

هردن منسيز ده آچين سحري. 

ايللرين بيرينده، گوٍنوٍن بيرينده

گله‌جك منه ده كوًچمك خبري. 

هر آن حاضير اوْلون،ـ حاضير و آييق، 

طالعيينه اَن قفيل دوًنوٍكلوٍيوٍنه. 

بوُ دوٍنيا اوًلگوٍنلر اوًنوٍنده دئييل، 

باش اَييب اينسانين بوًيوٍكلوٍيوٍنه. 

هردن قلبينيزده سوْيويون مندن، 

هردن قلبينيزدن چيخاردين مني. 

اوًزوٍنوٍن توٍكنمز نوُرونوز ايله

ايشيغا جالايين بوٍتوٍن عالمي. 

نوُر چلنگي‌سينيز سيز ده منيم‌چوٍن، 

آلميشام گوًزوٍموٍن اوْدوُنو سيزدن. 

بير واخت سيز توُتوُردوز منيم اَليمدن، 

ايندي من توُتورام اَللرينيزدن. 

آتا مِهرينيزي آزالتماق اوٍچوٍن

بعضاﱠ بيله ـ بيله سَرت اوْلموشام من. 

ايچيمده چكديييم عذابلاريملا

گيزلينجه قوْوروُلوب پَرت اوْلموشام من. 

ايسته‌ديم اوًزوٍنوٍز سئچه بيله‌سيز 

آلاتوْرانليغي شرقاريشاندان. 

دوٍنيا دئديييميز بوُ دَييرمانين 

عاغيل صاحيبيني عاغلي چاشيندان. 

سيزلره يار اوْلسون سيزي يارادان، 

حياتين اَن آغير، چتين گوٍنوٍنده. 

من بير اوْد اوْلسام دا، نئيله‌يه بيللم

بختينيزي يازان قوٍدرت اوًنوٍنده. 

سيزه جانيمي دا قوُربان وئره‌رم، 
تكي بختينيزين اوٍزوٍ دوًنمه‌سين. 

ائله سئويلين كي، ائله سئوين كي، 

سيزين ائوينيزين اوْدوُ سوًنمه‌سين. 

منيم عوًمروٍم، 
گوٍنوٍم...

هاوالي اوْلوُرام، هاوالي... چوْخ واخت، 

ايچيمين چوًلوٍمدن خبري اوْلمور. 

مني دوٍيمايانلار، دوُيانمايانلار، 

دئييرلر: دوٍنياني كئفينه آلمير. 

مني دوُيا بيلمز من اوْلمايانلار، 

مني دوُيانلارسا مندن ده يازيق. 

بيز كي، بير دوٍنيانين آداملاريييق، 

بيز كي، بير ـ بيريميزي آنلاماليييق...

واللاه، من چكني داغلار دا چكمز، 

آتديغيم هر آدديم عذاب يوٍكوٍدوٍر. 

بير ميصرام عرصه‌يه گلنه كيمي، 

چكديييم آغريلار مني چوٍروٍدوٍر. 

اوٍزوٍمده تبسّوٍم گزسه ده هر آن، 

ايچيمده كوٍره تك يانير اوٍره‌ييم. 

مني اهلي ـ كئف تك تانييان كسلر، 

درد داشيندان چيخير منيم چوًره‌ييم. 

بير آنليق آغريمين مينده بيريني 
بوًلسه‌لر،دوٍنيانين آجي توْخالار. 

اَرييَر شام كيمي، آخار چن كيمي

كايناتين گوٍنش تاجي يوْخ اوْلار. 

اوًزوٍم اوًز ايچيمدن اوْد آلان گوٍنش، 

يانيرام قلبيمله ديل آراسيندا. 

بعضاﱠ دوْراغاجي سينان گمي تك

باتيرام زامانين فيرتيناسيندا. 

من اوًز عقيده‌مين دوًنمزلييينده 

چارميخا چكيلميش عيسي كيمي‌يم. 

موًعجوٍزه اصلي قلمي اوْلان، 
تجلّايا گلن موُسي كيمي‌يم. 

...ائي مني دوُيمايان، دوُيانمايانلار!..

منيم عوًمروٍم، گوٍنوٍم عوًموٍر ـ گوٍن دئييل. 

شوٍكوٍر كي، بئله بير خوْش طالعييم وار، 

باشقا جوٍر ياشاماق هئچ موٍمكوٍن دئييل. 

گئدرديم
(واختيله شاگيرديم اوْلموش بير اوْخوجونون صوًحبتيندن.)
عوًموٍر ده قيسمتدير، گوٍن ده قيسمتدير، 

من اوًز طالعييمين يوْل يوْلداشييام. 

آياغيم توُتاندان، عاغليم كسندن

دوُز يوٍكوٍ اپاران كاروان‌باشييام. 

ياغيشدا، بوْراندا، شاختادا، قاردا، 

بعضاﱠ يوْل آزميشام، يوْل تاپماميشام. 

كيم‌سنين مينّتين چكمه‌ييم دئيه، 

«ايلان ووُران ياتيب، من ياتماميشام». 

بير تيكه چوًره‌يي قازانماق اوٍچوٍن، 

نه‌لر چكديييمي بير اللاه بيلير. 

گليرم ائوه كي، بير خوْش اوٍز گوًرم، 

قاشين ـ قاباغيندان زهر توًكوٍلوٍر. 

سنين صيفتيني گوًرمه‌ييم دئيه، 

باش آليب بوُ ائودن چيخيب گئدرديم. 

ديشيم ـ ديرناغيملا چاتديغيم اوْدو

بير گوًز قيرپيميندا ييخيب گئدرديم. 

گئدرديم اوٍركسيز داشلارا طرف، 

اوْنلارلا ديل تاپيب اوٍلفت قوُرارديم. 

بوُ قالان بئش گوٍنلوٍك عوًموٍر ـ گوٍنوٍموٍ

اَحمدي ـ بي‌غم تك باشا ووُرارديم. 
گئدرديم قيسمتيم يازيلان يئره، 

آچايديم قاپيني اوٍره‌ييم كيمي. 

مني دوُيا بيلن، دوُيان قاديني

سئوَرديم گوًزوٍمده ببه‌ييم كيمي. 

گئدرديم ـ دوٍنيادان چيخيب گئدرديم، 
جييه‌رپارالاريم خار اوْلماسايدي. 

گئدرديم ـ بير ائلين آغير قيناغي، 

بير ده ناموُس، غئيرت، عار، اوْلماسايدي. 

مندن اينجيمه‌يين...

منيم باشداشيما ويداع سوًزوٍنوٍ

داغلاريمدان اَسن سَرين مئح دئسين. 

اوٍره‌يي دوْلولار، گوًزوٍ دوْلولار، 

مندن اينجيمه‌سين، مندن كوٍسمه‌سين. 

چوٍنكي روُحومدا بير داغ هاواسي وار، 

من اوْنا بوْرجلويام بير آتام كيمي. 

يوُردوُن لايلاسي تك حزين داغ مئحي

اوْووُدار قلبيمي اوًز آنام كيمي. 

ياشيمين چوْخونو قالميشام ائله
داغلار مئحي ايله سينه ـ سينه‌يه. 

ايلك دفه قلبيمي، اوْ مئحه آچديم، 

اوٍره‌ييم قيزمادي آيري كيمسه‌يه. 

اَن تميز، اَن شيرين نفسيم اوْلوب، 

صوٍبح واختي داغلارين شئحلي هاواسي. 

سينه‌مي ده ائله ايلكين قارساييب

داغ سسي، داش سسي ـ داش اَليفباسي. 

اوْ اليفبادير كي، توُتوب اَليمدن، 

مني اوٍره‌كدَن ـ اوٍره‌كه مئهمان ائيله‌ييب. 

بير سيزقا بوُلاق تك دوْغولسام دا من، 

اوْيناديب طبعيمي عوٍممان ائيله‌ييب. 

مندن اينجيمه‌يين، مني سئونلر، 

قوْيون سوْن لايلامي داغ مئحي چالسين. 

حالاللاشيب مندن آيريلان روُحوم، 

قوْشوُلوب اوْ مئحه داغلاردا قالسين. 

سوْنرا دا تزه بير مئح كيمي اَسسين، 

يوُردومون داغينا، هم آرانينا. 

بلكه بيرجه چيمديك علاجا دوْندوٍ

وطنين سيزلايان يارالارينا. 

منه چاره قيلين...

مني بوُ شهرين ايستيسي بوْغوُر، 

ايستيسي بير يانا...

توٍستوٍسوٍ بوْغور. 

آخي بوُ شهرده نه ايشيم واردي؟...

من داغلار قوْينونا آياق آچميشام،

هر سحر تئزدن اوْ داغ دوًشوٍنده

داش آلتيندان سيزان بوُلاق باشيندا 

بير داغ چيچه‌ييله گوًروٍشوٍم واردي، 

منيم بوُ شهرده نه ايشيم واردي؟..

بير چيمديك شوًهرت، بير چيمديك آدا

آلدانيب، عوًمروٍموٍ وئرميشم بادا. 

ايلكين لايلام اوْلان بوْران دا، قار دا، 

ككلييين ايليشيب قالديغي تار دا،

قارتالين سئودييي سيوري اوُچار دا، 
منيم جنّتيم ده، جهنّميم ده 

ائله اوْردا ايدي، ائله‌جه اوْردا. 

منيم بوُ شهرده نه اوًلوٍموٍم وار؟..

آخي نه قازانيب، نه آرتيرميشام. 

اوُيموشام ايچي بوْش گوًي‌دَله‌نينه، 

ايلغيم فانتانينين جيغا تئلينه 

گئجه‌سينين سوٍسلوٍ ايشيق سئلينه...

منه ملهم اوْلان، منه جان اوْلان. 

منه ايليك اوْلان، منه قان اوْلان، 

سحلاب چيچه‌يينين، ككليك‌اوْتوُنون، 

بالديرغان، اَله‌ييز، بوُلاق‌اوْتوُنون، 

جاجيغين، زيرينجين، چاشير، بوْلونون، 

قوُزوُقولاغينين، يارپيز كوْلوُنون...

گوًزوٍن يوْلدا قوْيوب، قلبين قيرميشام 

آخي، بوُ شهرده نه قازانميشام؟...

شيرين يوُخو كيمي گلير ياديما

اوْ داشليق يوْللاري، داغ چيغيرلاري. 

هردن اوٍره‌ييمي چكيب اپارير

اوُشاقليغيم كئچن يوُرد يئرلرينين 

ليلپار بوُلاقلاري، خينا داشلاري، 

بير ده... قوُرد اوُلايان گديك باشلاري. 

...كيرپيك ده آغاردي، قاش دا آغاردي، 

ساققال دا آغاردي، باش دا آغاردي. 

بير ناكام قبيرده باش داشي اوْلوب

يوْلومو گوًزله‌ين داش دا آغاردي. 

منه چاره قيلين، آ يوُرد يئرلري، 

عوًمروٍموٍن، گوٍنوٍموٍن نيشانه‌لري. 

مني بوُ شهرين ايستيسي بوْغور، 

مني بو شهرين توٍستوٍسوٍ بوْغور. 

دوًزمه‌ليسن
بوُ يازيني يازان يازدي، 

بوُ يوُخوُنو يوْزان يوْزدو، 

بوُ قوُيونو قازان قازدي، 

دوًزمه‌ليسن، دوًز، اوٍره‌ييم!

هر عوًموٍروٍن خوْش آني وار، 

واختسيز گلن خزاني وار. 

گوٍنشين ده سوْن آني وار، 

دوًزمه‌ليسن، دوًز، اوٍره‌ييم!

خوْش ايقبالين، آيين گئتدي، 

بير الاگوًز تايين گئتدي. 

داها سئوگي پايين گئتدي، 

دوًزمه‌ليسن، دوًز، اوٍره‌ييم!

بوُ دوٍنيا كاروان يوْلوُدور، 

ايچي گاه بوْش، گاه دوْلودور. 

قيسمتين سندن اوُلودور، 

دوًزمه‌ليسن، دوًز، اوٍره‌ييم!

سن اوًزوٍن اوًزوٍنوٍ ياخدين، 

اوًز اوًزوٍنه دوًنوٍك چيخدين، 

آخير اوًز ائويني ييخدين...

دوًزمه‌ليسن، دوًز، اوٍره‌ييم!

مني سيلكه‌له‌مه...

مني سيلكه‌له‌مه،

سيلكه‌له‌سن سن، 

اوٍستوٍمدن ـ باشيمدان درد توًكوٍله‌جك 

دوٍنيانين اوٍزوٍنوٍ سوُ آلان كيمي، 

دوٍنيا درد ايچينده اوًلوٍب گئده‌جك. 

يازيقدي، بوُ دوٍنيا، 

هوٍنر اوْنا كي، 

من تك درد عوٍممانين اوٍسته گزديرير. 

بير داملام دوٍشنده بوُ يئر اوٍزوٍنه، 

بير داملا عذابيم اوْنو بئزديرير. 

قوْي، اوًزوٍم ـ اوًزوٍمله، درديمله قاليم، 

من اوًزوٍم چكرم عذاب يوٍكوٍموٍ. 

اوًزوٍم بيليرم كي، ايچيمده نه وار، 

سن نئجه وئره‌سن منيم حوًكموٍموٍ. 

منيم طالعييمي يازان يازيبدي، 

دردي روُزي كيمي بخت ـ قيسمتيمه. 

دردلريمدير مني منده اوْووُدان، 

مني قوْووُشدوران سعادتيمه. 

عالملر ايچينده، دوٍنيا ايچينده، 
منيمده اوًز دوٍنيام، اوًز عالميم وار. 

علاجسيز، چاره‌سيز قالديغيم آندا، 
يئنه اوًز دوٍنيامدا گوًردوٍم اعتيبار. 

مني سيلكه‌له‌مه، 

سيلكه‌له‌سن سن، 

اوٍستوٍمدن ـ باشيمدان درد توًكوٍله‌جك. 

تانري قضبينه گلن ايبليس ده، 

باخيب احواليما غشّ ائله‌يه‌جك. 

مني سيلكه‌له‌مه، 

سيلكه‌له‌مه سن!...

دلي ساييقلاماسي 

توْرپاغينيزي قوْرويون!!. 
قوْروُيون توْرپاغينيزي!!. 

عاييب اوًرتندير توْرپاق...

بئله گئتسه... عاييبينيز 

آخير «چوًلده قالاجاق». 

قوْروُيون توْرپاغينيزي، 

قوْروُيون!!. 

24. 03. 1993

دوًردونجو بوًلوٍم
منه ائله گلير كي...

ائله موًوضوعلار وار كي، اوْنلاردان يازماق اوْلماز. ائله موًوضوعلار وار كي، اوْنلاردان يازماماق اوْلماز. ائله موًوضوعلار دا وار كي، اوْنلاردان يازماق دا اوْلار، يازماماق دا. من اوْ موًوضوعلاردان يازيرام كي، اوْنلاردان يازماماق اوْلموُر. 

ـ منيم موًوضوعلاريم خاراكتئريمدن دوْغور. 

ـ گوٍنه‌باخان عوًمروٍ ياشاياندان شاعير اوْلماز...

ـ طبيعتده‌كي ذيروه‌لر بارماقلا ساييلديغي كيمي، جمعيّتده‌كي معنوي ذيروه‌لر ده بارماقلا ساييلير. بوُ دا  معنوي ذيروه‌لرين شوًهرت ايلغيمينا بوٍروٍنموٍش فاجيعه‌سيدير. 

ـ فيزيكادا بئله بير قانوُن وار: ايشيقلا ايشيق توْققوُشاندا قارانليق يارانير. ايستعدادلا ايستعداد « توْققوُشاندا» دا قارانليق يارانير. 

لاكين بوُ قارانليق ايستعداد صاحيبلريندن چوْخ منسوُب اوْلدوقلاري خالقين اوٍزرينه دوٍشوٍر. 

ـ اوْ شاعير خوْشبختدير كي، اوْنو اوًلوٍموٍندن سوْنرا باشا دوٍشوٍرلر. 

ـ ياراديجي آداملار بير نوًوع، عيسي پئيغمبرين آناسي مريمه بنزه‌يير. مريم ايلاهي نوُروُندان عيسي پئيغمبري دوْغدوُغو كيمي، شاعيرلر ده ايلاهي نوُر دئييلن بير وارليقدان «اوُجا بير فيكره حاميله اوْلوُرلار». لاكين چوْخ نا‌دير حاللاردا صنعتين عيسي‌سي دوْغوُلور. 
ـ اينسان سئوگيدن دوْغوُلور. بوُ دوُيغونو قبر ائوينه ده قلبيندن آپارير. هردن منه ائله گلير كي، هر باهاردا يئني‌دن جوٍجره‌ن چيچكلر اينسانين زامان ـ زامان اوًزوٍ ايله توْرپاغا دفن ائتدييي سئوگيسي‌نين تظاهوٍروٍدوٍر. اگر بئله اوْلماسايدي، مادّي دوٍنيادا ياشايان اينسان چيچه‌يه بوُ قدر سئوگي بَسلمه‌زدي. چيچه‌يي سئومك اوًز روُحونو سئومك دئمكدير. 

ـ اگر يازديقلاريمدان بيرجه ميصراع دوْغوُلوب بوْيا ـ باشا چاتديغيم اوْ داغلارا گئديب چاتارسا، دئمك من ايلكيمه قوْووُشموُشام، دئمك من ياشاياجاغام. 

ـ «آذربايجان خالقي شاعير خالقدير» ـ دئيه‌نده روُس شاعيري ن. تيخوْنوْف دوٍشوٍنوٍبموٍ كي، آذربايجان خالقينين دردي اوًزوٍندن بوًيوٍك اوْلدوُغو اوٍچوٍن اوْ، شاعير خالقدير، يوْخسا...
ـ كاش آللاهين آلتيندا ائله بير ايستعداديم اوْلايدي كي، دوٍشوٍندوٍكلريمين اوْندان بيريني بئينيمله قلميم آراسينداكي يوْلدا ايتكييه يوْل وئرمه‌دن يازا بيله‌يديم. 

ـ شاعير وار اوْلوب كئچنلردن، شاعير وار اوْلانلاردان، شاعير ده وار اوْلاجاقلاردان يازير. اوٍچوٍنجوٍ «تيپ» شاعيرلر آللاها داها ياخينديرلار. 
ـ هر مله‌يين چوًهره‌سينده بير شئيطاني جيزگي ده وار. شئيطاندا دا بير ملك‌ليك. بلكه ده حياتين دركي ائله بوُ بنزه‌رلييي آييرماق نوًقطه‌سيندن باشلانير. 

ـ دوْلان بوُلود توْرپاغا بوْشالديغي كيمي، دوْلان شاعير اوٍره‌يي ده اوْخوُجو قلبينه بوْشالير. 

ـ اينسان ائله وئرمه‌ليدير كي، عوًمروٍ بوْيو يئرييه بيلسين؛ اينسان اوْدوُر كي، بير اَلي ايله ييخاندا، بير اَلي ايله ده قالديرماغي باجارسين. 
ـ سيز هئچ الكتريك آوادانليقلاري ساتيلان ماغازادان جيب فنرينيز اوٍچوٍن لامپ آلميسينيزمي؟ اگر آلمسينيزسا، اوْنو يوْخلاتديرميسينيزمي؟ يوْخلاداندا اگر آمپرمترين شكالاسينداكي ميل ترپه‌نيبسه، دئمك، لامپا يارارليدير، ترپه‌نمه‌ييبسه، عكسينه. سوًز ده بئله‌دير. اگر اوْ سوًز قلبي ائهتيزازا گتيرميرسه، سني سندن آلميرسا، دئمك، اوْ سوًز اوًلوٍدوٍر. اوْنو يازانسا، سوًزوٍندن اوّل اوًلوٍب. 

ـ قلمين مسوُلييّتيني درك ائدندن سوْنرا بيلديم كي، قلمدن شوًهرت اوُمان واختيم چوْخدان كئچيب. 

ـ گاليله دئيه‌نده كي، «دوٍنيا رياضيّات ديلينده يازيلميش عظمتلي بير كيتابدير. بوُنو آنجاق همين ديلي قاورايانلار اوْخوُيوب اوًيرنه بيلر». اوْندا يقين بيلمه‌ميش دئييلدير كي، «رياضيّات ديلي» ائله شعر ديليدير. اگر بئله اوْلماسايدي، باشقا بير داهي رياضيّاتچي ـ بئيئرشتاس يازمازدي: «قلباﱠ شاعير اوْلمايان، اصل رياضيّاتچي اوْلا بيلمز». 
ـ اوْ، تپه‌دن ديرناغا شاعير ايدي. اوٍره‌يينده درد، اوٍزوٍنده تبسّوٍم گزديريردي. 

ـ دردي بوًيوٍك اوْلانلارين درديني يوٍنگوٍللشديرمه‌يين ايكي يوْلو وار: يا آغلاماق، يا دا گوٍلمك. منيم طالعييمه درده گوٍلمك نصيب اوْلوب. 

ـ اوْ، صحنه‌ده جيدّي خاراكتئرلر ياراتسا دا، حياتدا بير اينسان كيمي اوًز روْلوُنو اوْينايا بيلمه‌دي. 
ـ اخلاقلي آدام اوٍچوٍن شرفلي آدامدان جزا آلماق موٍكافات، شرفسيز آدامدن موٍكافات آلماق اَن بوًيوٍك جزادير. 

ـ قالاكتيكادا ائله اوُلدوزلار وار كي، اوْنلار اوْن ايلدير، ايييرمي ايلدير كي، يانسالار دا، ايشيقلاري يئره اَللي، يوٍز ايلدن سوْنرا چاتير. اصل شاعيرلر ده بئله‌ديرلر...

ـ دوْغرو دئييرلر: ـ شعر يازيلمير، شعر دوْغوُلور. بوُ دا سيرّ دئييل كي، بعضاﱠ دوْغوش پروْسئسينده اينسان يا دلي اوْلوُر، يا دا دوُنياسيني دَييشير. 
ـ زمان يالنيز اوْنا ايمان گتيرن شاعيرلره صاحيب چيخير. 
ـ اوًلوٍ دوْغان قادينلار اوْلدوُغو كيمي، «اوًلوٍدوْغان» قلم اهلي ده آز دئييل. 

ـ دوٍشوٍنوٍرسنسه، دئمك، سن توٍفنگه قوْيوُلموش گوٍللَه كيمي‌سن. نه واختسا آچيلاجاقسان. 
ـ بلكه ده دوٍنياني حقيقت يوْخ يالان ايداره ائدير. چوٍنكي حقيقتدن قان، يالاندان «شيرين وعدلر» اييي گلير. 

ـ پاس باغلاميش ناقيللرده اوًتروٍجوٍلوٍك قابيلييّتي اوْلماديغي كيمي، پاخيل، رياكار قلبلره ده آللاه وحيي ياددير. 

ـ اوًز ايشيغي اوْلمايانلار اوًزگه‌ني ايشيقلانديرا بيلمزلر. 
ـ «آللاه سيرّ اوًرتندير» دئييبلر. آللاهين سيرّيني يالنيز صنعتين آللاهي سوييّه‌سينده قالخان قلم آچا بيلر. بوُ دا اوْلار عصرين موًعجوٍزه‌سي!..

ـ گوًيوٍن رنگي هر يئرده عيني اوْلدوغو كيمي، اينسانين سئوينجي، فرحي، كدر و آغريسي دا هر يئرده عيني‌دير. سئوينج، فرح، كدر و آغري ماهييّتي اعتيباري ايله بشريدير، اوْنلارين بديعي ايفاده‌سي ميلّيدير. 
ـ «يوْخلوق» ـ بوُ، اوًزوٍ ده وارليقدير. 

ـ من اوْ شئيلردن و اوْ كسلردن يازيرام، دانيشيرام كي، اوْنلار منيم اوٍچوٍن وار...

ـ قييمتلنديرمه عاقيللرين، قئيبت ائتمك نادانلارين ايشيدير. 

ـ ننه‌مين كئفي اوْلماياندا دئيه‌ردي «كلفجم قاريشيب». سوْنرالار گوًردوٍم كي، «كلف» سوًزوٍ «فلك» سوًزوٍنوٍن ترس اوٍزوٍ ايميش...
ـ فيزيكي آغري بوٍتوٍن جانليلارين اوْرتاق آغريسيدير. معنوي آغري ايسه يالنيز اينسانا مخصوُصدور. فيزيكي آغريدان اينسان اوْ واخت آزاد اوْلور كي، اوْنون سينير سيستمي زده‌لنير و ياخوُد دا «اوًلوٍر»؛ معنوي آغريدانسا اينسان اوْ واخت خيلاص اوْلور كي، آرتيق اوْ، ويجدان حيصّه‌سيندن محروُمدور. ويجداني اوْلمايانين معنوي آغريسي دا اوْلمور. 
ـ تاريخ جسوُرلارين ترجوٍمئيي ـ حاليدير. 

ـ شاعير منسوُب اوْلدوغو وطنين و دوٍنيانين ياشاماسي اوٍچوٍن، سوًزوٍن اصل معناسيندا، كاميكادزه اوْلماليدير. داها دوْغروسو، شاعير آنادان شاعير دوْغولدوغو كيمي، كاميكادزه كيمي ده دوْغولماليدير. خليل رضا اوُلوتوٍرك، شاندوْر پئتئفي، يوُليس فوُچيك، فئدئريكوْ قارسيا لوْركا... كيمي. 

ـ عاقيللر وظيفه‌سي ايله هم بوُ دوٍنياسيني، هم ده آخيرتيني قازانير، نادانلار ايسه بوُ دوٍنياسيني دا ايتيرير، آخيرتيني ده. 

ـ كوٍلك قالخاندا توًر ـ توًكوٍنتوٍلري گوًيه قالديرديغي حالدا، دفينه‌نين، خزينه‌نين اوٍستوٍنوٍ توْز ـ توْرپاقلا اوًرتوٍب گوًروٍنمز ائدير. 

ـ عاليملر اينسانين طبيعتدن آيريلما تاريخيني 40 مين ايل حئساب ائديرلر. 40 مين ايلده نوْرمال اينساندا اساسلي بير فيزيوْلوْگي دَييشيك‌ليك عمله گلمه‌سه ده، اوْنون معيشتينده، گئييم و دوٍشوٍنجه‌سينده 40 مين دفه‌دن چوْخ موٍثبت دوْغرو دَييشيك‌ليك پروْسئسي گئديب... بديعي ادبيّات و صنعت ده بئله‌دير. اينساني احاطه ائدن مادّي عالمده 40 مين ايل بوُندان اوّل هانسي موًوضوعلار يارانميشديرسا، بوُ گوٍن ده همين موًوضوعلار كي، ادبيّاتا و صنعت آداملاريني مشغوُل ائدير. لاكين موًوضويا فوْرما و اوٍسلوب، دوٍشوٍنجه باخيميندان موٍناسيبت دَييشيب، اينكيشاف ائديب...
ـ ايفراط خوْشبخت‌لييين اوًزوٍ ده بدبخت‌ليكدير. 
ـ اصل قلم صاحيبي ايله آللاه آراسيندا بير اوْخشارليق وار. آللاه دا ياراتديغي بنده‌لرينين بخت، طالع يازيسيني يازير، قلم صاحيبي ده...

ـ شعر شاعير دوٍشوٍنجه‌سينين، دوُيغوسونون نبضي‌دير. نبضين دوًيوٍنتوٍلريندن اوٍره‌يين فعالييّتينين سوييّه‌سيني درك ائتمك موٍمكوٍن اوْلدوغو كيمي، شاعيرين شعريندن ده اوْنون ايچ دوٍنياسيني درك ائتمك چتين دئييل. 
ـ اصل شاعيرين شعريندن اوْنون قان قروُپونو «تعيين ائتمك» اوْلار. 

ـ هر بير تميز گوًز ياشيندا كيمينسه طالعيندن نيگارانچيليق دوُيغوسو ياشايير. 

ـ كايناتدا اوٍچ مادّي وارليق داها چوْخ اوٍستوٍنلوٍك تشكيل ائدير: سس، سوًز، رنگ. و بوُ اوٍچ وارليق بير ـ بيرينين تركيب حيصّه‌سيدير. سسي سوًزسوٍز و رنگسيز، سوًزوٍ سس‌سيز و رنگسيز، رنگي ده سوًزسوٍز و سس‌سيز تصوّوٍر ائتمك موٍمكوٍن دئييل. 

سوْن سوًز

يئرينه

اينانيرام كي...

اينانيرام كي، 

هر شئي ياخشي اوْلاجاق. 

بوٍتوٍن خبيث‌ليكلر، 

غرَضلي پيسليكلر، 

ماسكالانميش اوٍزلري، 

باطيني اَيري ـ اوٍيروٍ، 

ظاهيري دوٍم‌دوٍزلري 

قارا توْرپاق اوُداجاق. 

شئيطان دا اَل چكيب 

شئيطانليغيندان

اصلينه قاييداجاق. 

اوْندا 

تزه‌دن باشلاياجاق حيات، 

يئني‌دن دوْغولاجاق بوٍتوٍن كاينات. 

گوٍنش بير قوٍدرت كيمي 

بوٍتوٍن يارانميشلارا 

عيني گوًزله باخاجاق. 

چايلار، چايلار كيمي، 

بوُلاقلار بوُلاق كيمي، 

مئشه‌لر مئشه كيمي، 

قوُشلار قوُشلار كيمي...

نغمه‌لر اوْخوياجاق. 

گوًيلر ده گوًي كيمي 

گوٍروٍلداياجاق، 

ياغيش دا ياغيش كيمي 

ياغاجاق. 

دوٍنيا باشدان ـ باشا

اَلوان چيچك عطرينده 

مست اوْلوب اوُيوياجاق. 

قوُرد قوْيونلا اوْتوُراجاق 

بير سوٍفره‌نين باشيندا. 

هميشه قنيمله‌شن

يازيق ايتله پيشيك ده 

گوٍناه آختارماياجاق 

دوْستوُندا، قارداشيندا. 

اوْندا 
نه گوٍناهسيز 

قان‌توًكن اوْلاجاق، 

نه گوٍناهسيز باش‌كسن، 

نه ده آج‌گوًز، آج‌گوًدن. 

سرحدلر ده ييخيلاجاق. 

دوٍنيا آزاد اوْلاجاق ، 

شريك‌سيز بير وطن. 

بوٍتوٍن بوُ اوْلاجاقلار

اوْ واخت كي چين اوْلاجاق، 

اوْندا دوٍنيا اوٍزوٍنده، 

نه بير آللاه بنده‌سي، 

نه ده شئيطان قالاجاق. 

منيم سوًزوٍم... 
«بوُدا بير ناغيلدي...» كيتابين بيرينجي دوًنه حوًرمتلي دوْستوم «باقر خوش‌فهم» منه پاي وئره‌نده اوْنون اوٍست قابيغينين شكيلي من اوًزوٍنه جلب ائتدي. 

آليب بيرينجي دوًنه بوُ كيتابي واراقلاديقدا كيتابين شاعيري‌نين علم آدامي اوْلدوغونو دوٍشوندوم. «خانعلي كريملي»، عاليم اوْلمالي ايدي. تام دوٍشوندويوم كيمي ايدي. نييه‌كي «باقر» دوْستوم منيم سوًزومو دامغالادي. ايكينجي منه چكيجي اوْلان مسأله كيتابين آدي اوْلدو. سوْن ايللرده چوْخ اوًلكه‌لرده اوْ جوٍمله‌دن توٍرك ديللي اوًلكه‌لرده كيتابلارين آدي نئچه كلمه‌نين تركيبيندن سئچيليردي. بوُ چوْخ دَيرلي بير ايش اوْلور. مدرن دوٍنياميزدا داها «فيلان يازيچي‌نين يا خوُد شاعيرين شعير ديواني» كيمي آدلار داها كوًهنه‌لميش كيمي نظره گليردي. كيتابي واراقلاديقدا شاعيرين يازديغي «اوًن سوًز يئرينه» آدلي قيسا گوًرونوش داها آرتيق خوْشوما گلدي. اوْنو اوْخوماقدا شاعيرين اوًز موُخاطبي ايله راحاتجاسينا دانيشماسيندا خوْشلانديم. 
شاعير «خانعلي» اوٍره‌ييني چوْخ صداقتله اوْخوجويا آچير. اوْنونلا اوًز آراسينداكي رابيطه‌نين سرحدلريني اوْخوجو شعرلري اوْخومادان جيزير. 

دوٍزو كيتابين بير سيرا باشقا اوًزلليكلري مني داها آرتيق اوًزونه چكيردي.

سن حوًرمتلي اوْخوجويا دَرين حوًرمتيم اوْلدوغو اوٍچوٍن بوُ اوًزلليكلري آچيقلاميرام بلكه سنين دوٍشونجه‌لرينه حوًرمت‌سيزليك اوْلار. 

حاضيرلاديغيم بوُ كيتاب منيم بيرينجي كيتابيمدير كي چاپدان بيراخيلير. 

بوًيوٍكلردن بيري دئيير: «اوُچوش هوسلي‌لرين سوٍرونمه‌يه مئييل‌لري اوْلماز.»

ايسته‌ميرم كلمه‌لرين، سوًزلرين آرخاسينجا سوًرونك. اوْنون اوٍچوٍن چوْخدا قاليب‌لرين، وزن قوُرولوشلاري‌نين، رديف قافيه‌لرين دَرين‌ليگينه جوْممادان كيتابي مضمون باخيميندان چاپ اوٍچوٍن ده‌يرلي گوًردوم. آمّا بوُ آرادا ده‌يرلي دوْستوم «حسن بَي هادي»نين مادي ها بئله معنوي يارديملاري اوْلماسايدي بوُ كيتاب ايشيق اوٍزو گوًرمزدي. 

بيرده حوًرمتلي خانيم «سميّه پورعلي»نين بوُ كيتابين بعضي ايشلريني آپارماقدا ده‌يرلي يارديملاري اوْلوب، اوْنلاردا اوًز مينتدارليغيمي بيلديريرم. آمّا بير سوًزده قالدي، اوْدا بوُ كي نظرلرينيزي اسيرگه‌مه‌يين. آخي بير آدام تك‌ليكده بيردير، اما منجه موُخاطب‌لر آراسيندا اوْ بير قدرليك‌ده اوْلا بيلسه بوًيوٍك باش‌دير. 

84 ـ اوُنجو ايلين ياي فصلي
كوًچوٍرن: محمدريضا شوكتي 
            ريضا عالي 
خانعلي كريملي
بوُ دا بير ناغيٌلدي...

� ـ چين: ـ بوُرادا «روٍتبه», «منسب» معنالاريندادير. 

